
i 

Útdráttur 

Í ritgerðinni er fjallað um skilnaðarráðgjöf til foreldra. Markmiðið er að kanna 

reynslu, viðhorf og þörf skilnaðarforeldra fyrir ráðgjöf í þeim tilgangi að auka 

þekkingu á viðfangsefninu. Megindlegum aðferðum var beitt við vinnslu 

rannsóknarinnar en spurningarlisti var sendur til foreldra sem gengu frá lögskilnaði 

eða sambúðarslitum hjá sýslumannsembættinu í Reykjavík árið 2009. Alls svöruðu 

175 foreldrar og var svarshlutfallið 39,2%. Meginniðurstöður eru þær að foreldrarnir 

fengu upplýsingar og ráðgjöf helst frá sýslumanni en líka var algengt að engar 

upplýsingar eða ráðgjöf hafi fengist. Um helmingur foreldra sótti ráðgjöf til fagaðila 

og voru flestir foreldrar hlutlausir eða sáttir með ráðgjöfina. Foreldrarnir vilja heldur 

sækja ráðgjöf til fagaðila á stofu eða til félagsþjónustu sveitarfélaga en til 

sýslumanns. Foreldrarnir töldu sig almennt hafa verið í þörf fyrir ráðgjöf í tengslum 

við skilnað og vildu þeir helst sækja upplýsingar og ráðgjöf varðandi fjárhags- og 

lagaleg atriði til sýslumanna og lögmanna en um atriði sem snúa að samvinnu og 

samskiptum vildu þeir helst sækja til félagsráðgjafa og sálfræðinga. Niðurstöðurnar 

benda til þess að sú skilnaðarráðgjöf sem foreldrum stendur til boða í dag sé 

ábótavant. Dregin er sú ályktun að þörf sé á að komið sé til móts við ólíkar þarfir 

skilnaðarforeldra með fjölbreyttum ráðgjafarúrræðum og kynnt líkan að þjónusturófi 

í skilnaðarráðgjöf. 

 

Lykilorð: Skilnaður, ráðgjöf, foreldrar, börn 

Abstract 

In the thesis divorce mediation for parents is covered. The aim is to investigate the 

experience, attitude and need divorced parents have towards mediation to increase 

the overall knowledge of the topic. The research used quantitative methodology in 

the form of a questionnaire sent to parents who had divorced or separated through 

the district magistrate’s office in Reykjavik in 2009. In total 175 parents participated 

with a response rate of 39.2%. The main findings were that the parents received 

information and counselling primarily from the district magistrate’s office, but it was 

also common for no information or counselling to be received. About half of the 

parents sought mediation from professionals and of those, most of the parents were 

either neutral or positive about the service received. The parents are more 

favourable to seeking advice from professional sources or the local social services 

than from the district magistrate’s office. On the whole, the parents felt they had 

needed mediation relating to their divorce and were most likely to seek financial and 

legal advice through the district magistrate’s office and lawyers but in matters of 

cooperation and communication they would prefer to go to social workers and 

psychologists. The findings indicate that the divorce mediation currently available to 

parents needs improving. Subsequently the assumption is made that there is a need 

for the differing needs of divorced parents to be met through a variety of mediation 

solutions and channels and in that purpose a new model in divorce mediation is 

introduced. 

 

Key words: Divorce, mediation, parents, children 

Formáli 

Rannsókn þessi var unnin sem 30 ECTS eininga lokaverkefni í MA námi til 

starfsréttinda í félagsráðgjöf við Háskóla Íslands. Verkefnið var unnið frá vori til 

áramóta 2012 undir leiðsögn dr. Sigrúnar Júlíusdóttur, prófessors við 

Félagsráðgjafardeild Háskóla Íslands. Færi ég henni mínar bestu þakkir fyrir gott 

samstarf, innblástur og uppbyggilega leiðsögn. Einnig vil ég færa Eyrúnu 

Guðmundsdóttur, deildarstjóra sifja- og skiptadeildar sýslumannsins í Reykjavík 

kærar þakkir fyrir gott samstarf og liðlegheit á meðan á vinnslu gagna og úthringingu 

hjá embættinu stóð. Að auki þá vil ég færa Ásdísi Arnalds innilegar þakkir fyrir 

ómetanlega aðstoð hennar við uppsetningu spurningarlista og tölfræðilega 

úrvinnslu. Einnig þakka ég Guðnýju Björk Eydal, Halldóri Sig. Guðmundssyni og 

samnemendum mínum fyrir aðstoð og leiðsögn á meðan á vinnslu verkefnisins stóð. 

Ég vil einnig þakka þeim fjölmörgu aðilum sem sýnt hafa rannsókn minni áhuga 

og hvatt mig áfram og sýnt mér stuðning við vinnslu hennar. Ekki má gleyma að 

þakka þeim foreldrum sem gáfu sér tíma til þátttöku í rannsókninni, því án þeirra 

hefði engin rannsókn orðið.  

Að lokum vil ég færa fjölskyldu minni þakkir fyrir þolinmæði sína og stuðning á 

meðan á vinnslu verkefnisins stóð. 

1 Inngangur 

Þegar par gengur frá skilnaði, hvort sem um lögskilnað eða sambúðarslit er að ræða, 

vill það að mestum líkindum skera á öll tengsl og ekki þurfa að eiga í frekari 

samskiptum. Ef parið á börn er þessi möguleiki ekki fyrir hendi. Þó svo að skilnaður 

milli foreldra ljúki hjónabandi eða sambúð þá lýkur ekki sambandi þeirra. Þeir þurfa 

áfram að sinna foreldrahlutverkum sínum saman (Emery, 2004; Sigrún Júlíusdóttir og 

Nanna K. Sigurðardóttir, 2000).  

Fjölskylda er enn fjölskylda eftir skilnað, hún tekur þó breytingum og 

einstaklingar innan hennar þurfa að aðlagast að breyttu fjölskyldumynstri. Foreldrar 

hafa mörgum verkefnum að sinna í tengslum við skilnað. Ásamt því að þurfa að vinna 

með þær tilfinningar sem fylgja skilnaði og leysa lagalegar og fjárhagslegar flækjur 

þurfa þeir að endurskipuleggja tengsl hvort við annað, lágmarka deilur sín á milli, 

læra að vinna áfram sem foreldrar en einnig að sinna uppeldi barna sinna á eigin 

spýtur. Allt þetta og meira til þurfa skilnaðarforeldrar að sinna á sama tíma og þeir 

upplifa tilfinningar á borð við reiði, sorg, þunglyndi og streitu (Emery, 2004; Moxnes, 

2003). 

Fjöldi rannsókna hefur sýnt fram á neikvæðar afleiðingar skilnaða á börn, bæði 

tilfinninga-, félags-, hegðunar- og námslega og meira til. Það er þó ekki skilnaðurinn 

sjálfur sem hefur þessar afleiðingar heldur deilur milli foreldra og skortur á samstarfi 

þeirra á milli þegar kemur að málefnum barnanna. Ef foreldrar taka höndum saman 

eftir skilnað og vinna í sameiningu að hagsmunum barna sinna vegnar börnunum 

mun betur en ella. Því þurfa foreldrar að gera sér grein fyrir mikilvægi þess að setja 

hagsmuni barna sinna framar eigin tilfinningum og deilumálum (Emery, 2004; 

Moxnes, 2003; Sigrún Júlíusdóttir og Nanna K. Sigurðardóttir, 2000).  

 Til að aðstoða foreldra og börn við að takast á við skilnaðinn og þær áskoranir 

og breytingar sem hann hefur í för með sér er mikilvægt að þeim standi 

skilnaðarráðgjöf til boða. Skilnaðarráðgjöf felur í sér hvoru tveggja almenna fræðslu 

og markvisst sáttaferli sem miðar að því að ná sátt milli foreldra um skilnaðar-

skilmála, til dæmis fjármál, forsjá barna, umgengni og áframhaldandi samskipti. Að 

ráðgjöfinni koma hlutlausir fagaðilar sem vinna að því markmiði að aðstoða foreldra 

við að vinna saman að hagsmunum barnsins, tilfinningalegri úrvinnslu foreldra og 

farsælli skipan mála (Sigrún Júlíusdóttir og Nanna K. Sigurðardóttir, 2000).  

 Þeir fagaðilar sem helst koma að skilnaðarráðgjöf eru félagsráðgjafar, prestar 

og sálfræðingar auk lögmanna og dómara en hér verður sérstaklega litið til 

sjónarhorns félagsráðgjafar á skilnaðarráðgjöf. Einn meginþáttur í hugmyndafræði 

félagsráðgjafar er heildarsýn, sem felur í sér þá sýn á manneskjuna að hver og einn 

einstaklingur sé einstakur og margbreytilegur. Í starfi sínu þarf félagsráðgjafinn því 

að líta á aðstæður einstaklingins frá öllum hliðum og setja þær í samhengi við 

umhverfi hans, fjölskyldu, vinnu og samfélagið, svo eitthvað sé nefnt (Lára 

Björnsdóttir, 2006). Þetta sjónarhorn félagsráðgjafar nýtist vel þegar kemur að 

skilnaðarráðgjöf þar sem unnið er út frá margvíslegum forsendum skilnaðarforeldra 

og barna þeirra og fjölmörgum ytri og innri áhrifaþáttum í skilnaðarferlinu, svo sem 

félagslegri og fjárhagslegri stöðu fjölskyldunnar, atvinnu og menntun foreldra og 

síðast en ekki síst persónulegu atgervi þeirra hvað varðar samskiptahæfni, persónu-

þroska og foreldraábyrgð (Sigrún Júlíusdóttir og Íris Dögg Lárusdóttir, í prentun).  

Með verkefni þessu er markmiðið að kanna þörf skilnaðarforeldra fyrir ráðgjöf 

ásamt viðhorfi og reynslu þeirra til skilnaðarráðgjafar. Skilnaðarforeldrar eru þeir 

einstaklingar sem ganga frá lögskilnaði eða sambúðarslitum og eiga sameiginleg 

börn við skilnaðinn. Við skilnað þurfa þessir einstaklingar að taka tillit til fleiri þátta 

en barnlaus pör, meðal annars forsjá, búsetu, umgengni, meðlag og áframhaldandi 

samskipti og samvinnu. Þessir þættir gætu mögulega valdið því að þörf þessa hóps 

fyrir ráðgjöf sé meiri en barnlausra einstaklinga og því var ákveðið að skoða foreldra 

sérstaklega. 

Tilgátan sem sett er fram í upphafi rannsóknar er sú að ráðgjöf til 

skilnaðarforeldra sé ábótavant og þörf sé á að frekari ráðgjöf standi þeim til boða. Til 

þess að ná markmiðinu eru settar fram tvær rannsóknarspurningar. Hver er reynsla 

og viðhorf fráskilinna foreldra til ráðgjafar? Hver er þörf skilnaðarforeldra fyrir 

ráðgjöf? Skoðað er meðal annars hvaða ráðgjöf þátttakendurnir fengu við skilnaðinn 

og frá hverjum ásamt því að spyrja hvaða ráðgjöf þeir hefðu viljað fá. Jafnframt er 

kannað á hvaða tímapunkti þátttakendum finnst mikilvægast að fá ráðgjöf og hvar 

ráðgjöfin ætti að fara fram, að þeirra mati.  

Þegar þetta verkefni er skrifað hafa verið samþykkt lög um breytingu á 

barnalögum, nr. 76/2003, með síðari breytingum (forsjá og umgengni) nr. 61/2012. 

Áætlað var að þær myndu taka gildi 1. janúar 2013 en gildistöku hefur verið frestað 

til 1. júlí 2013 (Ögmundur Jónasson, 2012). Meðal þess sem tekur breytingum eru 

ákvæði um skilnaðarráðgjöf en nú munu foreldrar í fyrsta sinn á Íslandi vera 

skyldugir til að sækja sáttameðferð áður en stofnað er til formlegs máls hjá 

sýslumanni eða dómstólum um forsjá, umgengni eða dagsektir. Fram að því hefur 

foreldrum staðið til boða að sækja sérfræðiráðgjöf við sýslumannsembættin ef 

þeirkjósa svo, skv. barnalögum nr. 76/2003. Ekki hafa verið gefnar út reglur um nýja 

sáttameðferð og unnið er að því að undirbúa og þróa framkvæmd laganna 

(Ögmundur Jónasson, 2012). 

Verkefnið er unnið undir leiðsögn dr. Sigrúnar Júlíusdóttur, prófessors við 

Félagsráðgjafardeild Háskóla Íslands, í samvinnu við sýslumannsembættið í Reykjavík 

og með leyfi Persónuverndar. Gildi verkefnisins er fyrst og fremst þekkingarlegs eðlis 

en það mun auka þekkingu á ráðgjafaþörf foreldra sem standa í skilnaði sem og 

reynslu og viðhorfi til ráðgjafar. Jafnframt er verkefnið fræðilegt og faglegt framlag 

sem vænst er til að geti nýst í undirbúningi og þróun framkvæmdar nýrra lagagreina 

um ráðgjöf til skilnaðarforeldra.  

 Meginástæðurnar fyrir því að þetta efni varð fyrir valinu eru faglegur og 

fræðilegur áhugi minn á efninu sem vaknaði í námi mínu í félagsráðgjöf í Social-

högskolan í Lund, Svíþjóð. Umræða á Íslandi tengd breytingum á barnalögum og 

rannsóknarniðurstöðum um skilnaðarráðgjöf hafa líka vakið mig til frekari 

umhugsunar um málefnið. Þá hefur persónuleg reynsla mín einnig áhrif á efnisval 

ritgerðarinnar. Ég hef hvort tveggja upplifað þá þjónustu sem stendur skilnaðar-

foreldrum til boða á Íslandi sem og í Svíþjóð og þykir mér ráðgjöfinni ábótavant 

hérlendis. Því hef ég ákveðið að nýta þetta tækifæri og gera það sem í mínu valdi 

stendur til þess að leggja lóð á vogarskálarnar til að skapa meiri þekkingu á stöðu 

skilnaðarráðgjafar á Íslandi. 

 Uppbyggingu ritgerðarinnar er þannig háttað að í í þessum fyrsta kafla er 

inngangur og í öðrum kafla er fræðileg umfjöllun um viðfangsefni rannsóknarinnar. Í 

fyrsta hluta þess kafla er fjallað um skilnaði og skilnaðarskilmála sem snúa að 

börnunum: forsjá, búsetu og umgengni. Fjallað er um lagalegar hliðar skilmálanna 

sem og niðurstöður rannsókna varðandi þá. Í öðrum hluta er sjónum beint að 

börnum skilnaðarforeldra. Fyrst er fjallað um réttarstöðu barna bæði í sögulegu 

samhengi sem og stöðu þeirra í dag. Sérstök áhersla er lögð á það sem barni er fyrir 

bestu og rétt barna til aðkomu í eigin málum. Einnig er fjallað um áhrif skilnaða á 

börn og þá sérstaklega áhrif deilna foreldra annars vegar og áhrif foreldrasamvinnu 

hins vegar. Í þriðja hluta er yfirlit yfir íslenskar rannsóknir á skilnuðum og leitast 

verður við að draga saman niðurstöður um skilnaðarráðgjöf. Fjallað er um 

skilnaðarráðgjöf á Íslandi í fjórða hluta og í þeim fimmta er samanburður á ráðgjöf á 

Norðurlöndunum. Í síðasta hluta annars kafla eru kynntar hugmyndir að skilnaðar-

ráðgjafarlíkani sem settar hafa verið fram hér á landi. Markmiðið með líkaninu er að 

mæta þörfum þeirra ólíku hópa skilnaðarforeldra sem fyrirfinnast í samfélaginu með 

samfelldu þjónusturófi. 

Þriðji kafli snýr að aðferð rannsóknarinnar. Fjallað verður meðal annars um 

rannsóknarsnið, mælitæki, gagnaúrvinnslu, þýði, úrtak og siðferðileg atriði. Í fjórða 

kafla eru svo niðurstöður rannsóknarinnar. Fyrst er litið á helstu upplýsingar um 

þátttakendur og fyrirkomulag forsjár og umgengni barna þátttakenda. Næst er 

fjallað um samskipti og samvinnu foreldranna og að lokum eru niðurstöður varðandi 

reynslu, viðhorf og þörf foreldra fyrir skilnaðarráðgjöf. 

Í fimmta kafla er umræða og ályktanir um niðurstöður rannsóknarinnar og þær 

tengdar við fræðilega umfjöllun sem fram fór í kafla tvö. Kaflinn endar á lokaorðum 

þar sem meðal annars rannsóknarspurningunum er svarað og tilgátan annað hvort 

staðfest eða henni hafnað.  

2 Fræðileg umfjöllun 

Fjöldi hjónavígslna hefur haldist nokkuð stöðugur undanfarin 30 ár eftir að hafa náð 

hámarki árið 1974. Á sama tíma hefur lögskilnaðartíðnin haldist frekar stöðug en að 

meðaltali hefur um 34% hjónabanda lokið með lögskilnaði undanfarin 10 ár 

(Hagstofa Íslands, e.d. -a).  

 Hagstofan hóf að halda tölur um stofnun og slit sambúðar árið 1991. Ári síðar 

náði fjöldi sambúðarstofnana hámarki sínu en hefur farið fækkandi síðan. Á sama 

tíma hefur sambúðarslitum farið ögn fækkandi. Að meðaltali hefur um 35% sambúða 

verið slitið undanfarin 10 ár (Hagstofa Íslands, e.d. -a, e.d. -b).  

Eins og sjá má á mynd 1 var óvígð sambúð mun algengari en hjónaband í lok 

síðustu aldar. Síðan um aldamótin hefur fjöldi þessara tveggja fjölskyldugerða verið 

svipaður en þó hefur sambúð verið eilítið algengari. Sambúðarslit hafa einnig verið 

algengari en lögskilnaðir en þó hefur tíðni sambúðarslita farið lækkandi undanfarin 

ár og er munurinn því ekki mikill. Meðalfjöldi lögskilnaða síðustu 10 ára er um 545 og 

sambúðarslita um 665 og er því heildarfjöldi skilnaða hérlendis á ári hverju um 1200 

(Hagstofa Íslands, e.d. -a, e.d. -b). 

 

Mynd 1. Tíðni hjónavígslna, lögskilnaða, stofnun sambúða og sambúðarslita á hverja 1.000 íbúa 
1971-2011 (Hagstofa Íslands, e.d. -a, e.d. -b) 

2.1 Skilnaður 

Þegar foreldrar ganga frá skilnaði, hvort sem um lögskilnað eða sambúðarslit er að 

ræða, lýkur ekki sambandi þeirra. Fjölskylda er enn fjölskylda eftir skilnað og 

foreldrar þurfa áfram að sinna foreldrahlutverkum sínum saman. Fjölskyldan tekur 

þó breytingum og einstaklingar innan hennar þurfa að aðlagast að breyttu 

fjölskyldumynstri. Meðal þess sem skilnaður hefur í för með sér er að aðilar þurfa að 

endurskipuleggja tengsl, aðlagast að nýjum aðstæðum og finna sér nýtt hlutverk 

innan breyttrar fjölskyldumyndar (Emery, 2004).  

Þegar par skilur vakna upp margvíslegar tilfinningar sem þörf er á að takast á 

við. Til að geta aðlagast að breyttum aðstæðum eftir skilnað er nauðsynlegt fyrir 

báða aðila að öðlast tilfinningalegan skilnað. Til þess þarf að viðurkenna og vinna úr 

sorginni og missinum sem fylgja skilnaði. Meðal þess sem fólk upplifir er sorg vegna 

þeirra væntinga og áætlana sem lagt var upp með í upphafi hjónabands og munu 

ekki rætast. Þörf er á því að einstaklingarnir syrgi hið tapaða, vinni úr tilfinningum, 

viðurkenni sinn þátt í endalokum sambandsins og fyrirgefi sjálfum sér og maka 

sínum. Þörf er á því að bera kennsl á galla sína og reyna að læra af þeim. Að 

viðurkenna ábyrgð sína er stórt skref í átt að því að ná tilfinningalegum skilnaði 

(Beckett og Taylor, 2010; Carter og McGoldrick, 1989; Emery, 2004).  

Það tekur flesta um eitt og hálft til tvö ár að ná stöðugleika á tilfinningar sínar 

eftir skilnað en ef ekki er unnið nægilega vel úr tilfinningalegum þáttum skilnaðar 

geta aðilarnir verið tilfinningalega fastir til lengri tíma, sem mögulega hefur áhrif á 

næstu kynslóðir (Beckett og Taylor, 2010; Carter og McGoldrick, 1989; Emery, 2004). 

Því má sjá mikilvægi þess að foreldrum sem eiga í skilnaði standi fræðsla og ráðgjöf 

til boða til að aðstoða þá við að takast á við þær tilfinningar sem vakna upp í 

tengslum við skilnað. Með aðstoð fagaðila má auðvelda aðlögunartíma að nýjum 

aðstæðum og draga úr neikvæðum áhrifum skilnaðar á börn. Meira um það hér á 

eftir.  

Þegar um skilnaðarforeldra er að ræða er ekki eingöngu þörf á því að ganga frá 

lögformlegum og tilfinningalegum skilnaði því þeir þurfa jafnframt að huga að 

fyrirkomulagi forsjár barna sinna, búsetu og umgengni. Þegar deilur rísa á milli 

foreldra í tengslum við skilnað snúa þær oftar en ekki að einhverju eða öllu leyti að 

þessum atriðum (Emery, Sbarra og Grover, 2005; Hydén og Hydén, 2002). Í ljósi þess 

hve nátengd þessi atriði eru skilnaðarráðgjöf er þörf á því að fjalla hér sérstaklega 

um forsjá, búsetu og umgengni áður en komið er að ráðgjafarþættinum, sem er 

meginviðfangsefni verkefnisins. Í þessum hluta verður vikið að þessum atriðum, gerð 

verður grein fyrir lagalegri merkingu þeirra auk þess sem fjallað verður um helstu 

niðurstöður rannsókna um efnið. 

2.1.1 Forsjá 

Með forsjá barns er fyrst og fremst verið að vísa til ábyrgðar foreldra og skyldu þeirra 

til að annast barn í samræmi við það sem því er fyrir bestu. Einnig vísar forsjá til 

réttar foreldra og skyldu til að ráða persónulegum högum barns síns (Hrefna 

Friðriksdóttir, 2011). Eftir að breyting á barnalögum nr. 76/2003 taka gildi á árinu 

2013 mun ákvæði um inntak forsjár barns, skv. 4. gr. laga nr. 61/2012, hljóma svo:  

Barn á rétt á forsjá foreldra sinna, annars eða beggja, uns það verður 

sjálfráða og eru þeir forsjárskyldir við það. Foreldrum ber að annast barn 

sitt og sýna því umhyggju og virðingu og gegna forsjár- og 

uppeldisskyldum sínum svo sem best hentar hag barns og þörfum. Forsjá 

barns felur í sér skyldu foreldra til að vernda barn sitt gegn hvers kyns 

ofbeldi og annarri vanvirðandi háttsemi. [...] Forsjá barns felur í sér rétt 

og skyldu fyrir foreldri til að ráða persónulegum högum barns og ákveða 

búsetustað þess. Forsjárforeldri fer enn fremur með lögformlegt fyrirsvar 

barns. Foreldrum ber að hafa samráð við barn sitt áður en málefnum 

þess er ráðið til lykta eftir því sem aldur og þroski barnsins gefur tilefni 

til. Skal afstaða barns fá aukið vægi eftir því sem barnið eldist og 

þroskast. 

Ákvæði um inntak forsjár tekur ekki miklum breytingum frá fyrri lögum en helstu 

breytingar fela í sér flutning á ákvæðum úr eldri greininni yfir í nýjar greinar þar sem 

ákvæðin eiga betur við. 

 Samningur Sameinuðu þjóðanna um réttindi barnsins, Barnasáttmálinn 

svokallaður, var fullgiltur fyrir Íslands hönd árið 1992. Það felur í sér að Ísland er 

skuldbundið til að virða og uppfylla ákvæði samningsins. Ættu því lög og reglur sem 

gilda hérlendis að vera í samræmi við Barnasáttmálann (e.d.). Í 18. gr. sáttmálans 

segir:  

Foreldrar bera sameiginlega ábyrgð á uppeldi barna sinna og skulu taka 

mið af því sem börnunum er fyrir bestu. Stjórnvöldum ber að veita 

foreldrum viðeigandi aðstoð við að rækja uppeldisskyldur sínar og sjá til 

þess að byggðar séu upp stofnanir og þjónusta veitt til umönnnunar 

barna. 

Foreldrum sem ekki búa saman gafst fyrst kostur á að fara sameiginlega með 

forsjá barna sinna árið 1992, skv. barnalögum nr. 20/1992. Fyrir þann tíma fór annað 

foreldrið alltaf eitt með forsjána eftir skilnað. Síðan árið 2006, eftir að lög nr. 

69/2006 voru samþykkt, hafa foreldrar farið sjálfkrafa áfram með sameiginlega 

forsjá barna sinna eftir skilnað nema annað sé ákveðið. Þegar foreldrar fara 

sameiginlega með forsjá barns eiga þeir að taka í sameiningu meiriháttar ákvarðanir 

um persónulega hagi barns. Þó hefur ekki verið skilgreint hvað telst til meiriháttar 

ákvarðana. Eftir að breytingar á barnalögum taka gildi mun sameiginleg forsjá 

styrkjast frekar og áhersla verður lögð á að það sé barni fyrir bestu að foreldrar sýni 

sveigjanleika og tillitssemi og vinni að því að starfa saman að hagsmunum barnsins 

(Hrefna Friðriksdóttir, 2011). Meðal annars mun ný grein bætast við núgildandi 

barnalög sem fjallar almennt um inntak sameiginlegrar forsjár, skv. 5. gr. laga nr. 

61/2012: 

Þegar foreldrar fara sameiginlega með forsjá barns skulu þeir taka 

sameiginlega allar meiri háttar ákvarðanir sem varða barn. [...] Ef annað 

forsjárforeldra barns er hindrað í að sinna forsjárskyldum sínum eru 

nauðsynlegar ákvarðanir hins um persónulega hagi barns gildar. Nú fara 

foreldrar sameiginlega með forsjá barns og er öðru foreldrinu þá óheimilt 

að fara með barnið úr landi án samþykkis hins. 

 Ef foreldra greinir á um skilnaðarskilmála varðandi börn sín stendur þeim til 

boða sérfræðiráðgjöf hjá embætti sýslumanns, skv. 33. gr. barnalaga. Tilgangur 

ráðgjafarinnar er að aðstoða aðila við að finna lausn mála með tilliti til þess sem 

barni er fyrir bestu. Hingað til hefur það verið undir foreldrunum sjálfum komið 

hvort þeir þiggi ráðgjöfina en eftir að breytingar á barnalögum taka gildi mun ákvæði 

um skilnaðarráðgjöf taka breytingum og verður íslenskum foreldrum í fyrsta sinn 

gert skylt að sækja sáttameðferð áður en krafist er úrskurðar eða höfðað mál um 

forsjá, umgengni eða dagsektir. Markmið sáttameðferðarinnar er að hjálpa for-

eldrum að gera samning um þá lausn mála sem barni er fyrir bestu. Ef foreldrar geta 

ekki samið um fyrirkomulag forsjár þrátt yfir sáttameðferð gefur sáttamaður út 

vottorð um sáttameðferð sem ber að framvísa þegar krafist er úrskurðar um forsjá, 

sbr. 12. gr. laga nr. 61/2012.  

 Ef foreldrar geta ekki komið sér saman um fyrirkomulag forsjár, án eða með 

aðkomu sýslumanns, dæmir dómari í málinu og byggir hann ákvörðun sína á því sem 

barni er fyrir bestu, skv. 34. gr. barnalaga. Hingað til hafa dómarar alltaf þurft að 

dæma hjá hvoru foreldrinu forsjáin skuli vera og á þann hátt svipta annað foreldrið 

forsjá, þó svo að um jafnhæfa foreldra sé að ræða. Með væntanlegum breytingum á 

barnalögum munu íslenskir dómarar í fyrsta sinn öðlast heimild til að geta dæmt 

sameiginlega forsjá ef dómari telur þær aðstæður fyrir hendi að slíkt geti þjónað 

hagsmunum barnsins. Skv. 13. gr. laga nr. 61/2012 ber dómara „sérstaklega að líta til 

þess hvort ágreiningur eða samskipti foreldra séu líkleg til að koma í veg fyrir, hindra 

eða draga úr möguleikum barns til að alast upp við þroskavænleg skilyrði“.  

Að fara sameiginlega með forsjá barns er oft tilfinningalega og táknrænt 

mikilvægt fyrir foreldra. Rannsóknir sýna að umgengnisforeldrar eru yfirleitt 

ánægðari ef forsjáin er sameiginleg sem getur leitt af sér betra samband milli 

foreldris og barns. Börn sem eru í góðum tengslum við umgengnisforeldri sitt líður 

betur og aðlögun að breyttum aðstæðum eftir skilnað gengur betur. Einnig benda 

niðurstöður rannsókna til að sameiginleg forsjá hvetji foreldra til að bera 

sameiginlega ábyrgð á barninu og færri vandamál eru milli þeirra sem hafa þetta 

fyrirkomulag (Emery, 2004; Sigrún Júlíusdóttir og Nanna K. Sigurðardóttir, 2000). 

Þó hefur það sýnt sig að sameiginleg forsjá þar sem foreldrar vinna ekki saman 

að hagsmunum barnanna getur verið versta fyrirkomulagið fyrir börnin. Ef 

hatrammar deilur eða ofbeldi eiga sér stað á milli foreldra barns fer betur á því að 

forsjáin sé á hendi annars foreldrisins þar sem þau geta ekki deilt ábyrgðinni sem 

fylgir barnauppeldi. Einnig á þetta við ef annað foreldrið hefur skerta forsjárhæfni 

(Emery, 2004; Félags- og tryggingamálaráðuneytið, 2009). 

Hröð þróun hefur orðið á forsjárskipan barna, hvort heldur sem er eftir 

lögskilnað eða sambúðarslit. Á mynd 2 má sjá hvernig forsjá barna úr lögskilnuðum 

hefur tekið breytingum frá því að vera í langflestum tilfellum hjá móður yfir í að vera 

í um 90% tilfella sameiginleg. Lítil breyting hefur orðið á feðrum sem fara einir með 

forsjá, en það er enn sjaldgæft að þeir fari einir með forsjá (Hagstofa Íslands, e.d. -a). 

 

Mynd 2. Forsjá barna úr lögskilnuðum 1992-2011 (Hagstofa Íslands, e.d. -a) 

Mynd 3 sýnir hvernig forsjá eftir sambúðarslit hefur þróast hraðar frá forsjá 

móður til sameiginlegrar forsjár í samanburði við lögskilnaði. Líkt og eftir lögskilnað 

fer um 90% foreldra sameiginlega með forsjá barna sinna eftir sambúðarslit. Í 

þessum hópi er sömuleiðis sjaldgæft að feður fari einir með forsjá og hefur lítil 

breyting orðið þar á (Hagstofa Íslands, e.d. -a). 

 

Mynd 3. Forsjá barna úr sambúðarslitum 1992-2011 (Hagstofa Íslands, e.d. -a) 

Þessi þróun á sameiginlegri forsjá, sem nú er orðið ráðandi fyrirkomulag eftir 

skilnað, hefur orðið vegna áhrifa af rannsóknum, lagabreytingum, samfélags-

umræðum og áhuga foreldra. Foreldrar eru að verða allt fróðari um gildi 

sameiginlegrar forsjár fyrir jafnari ábyrgð foreldra og samvinnu þeirra í þágu 

barnsins. Þróunin er því á réttri braut en betur má ef duga skal (Sigrún Júlíusdóttir og 

Sólveig Sigurðardóttir, í prentun). 

2.1.2 Búseta 

Þegar foreldrar skilja þurfa þeir að ákvarða hjá hvoru þeirra lögheimili barns skuli 

vera og þar með að jafnaði föst búseta, skv. 31. gr. barnalaga nr. 76/2003. Búseta 

afmarkar inntak sameiginlegrar forsjár foreldra sem búa ekki saman. Þó að foreldrar 

sem fara sameiginlega með forsjá barna sinna eigi að leitast eftir að taka meiriháttar 

ákvarðanir um barnið í sameiningu þykir óraunhæft að ætla að foreldrar séu ávallt 

sammála. Búseta barns ræður þá að ákveðnu leyti um hlutverka- og verkaskiptingu 

lögheimilisforeldris og umgengnisforeldris. Lögheimilisforeldri hefur rýmri heimildir 

til að taka ákvarðanir í vissum málum ef foreldrar eru ekki sammála. Búsetuhugtakið 

vísar því fyrst og fremst til réttarstöðu foreldra og er óháð umgengnisfyrirkomulagi 

(Hrefna Friðriksdóttir, 2011). 

 Eftir að breytingar á barnalögum taka gildi mun hlutverka- og verkaskipting 

lögheimilsforeldra og umgengnisforeldra verða skýrari (Þingskjal 328, 2011-2012). Þá 

mun lögheimilisforeldri hafa heimild til að taka ákvarðanir um daglegt líf barnsins, til 

dæmis um hvar á landinu það býr, hvar það gengur í leikskóla eða skóla og hvort og 

þá hvar það stundar tómstundir. Þó er ráðlagt að foreldrar leitist ávallt við að hafa 

samráð um málefni barns. Jafnframt mun breytingin hafa í för með sér nýmæli um 

að dómari muni geta skorið úr um lögheimili barns með dómi ef sátt næst ekki milli 

foreldra, skv. 13. gr. laga nr. 61/2012.  

 Eins og áður sagði hefur búseta barns ákveðin réttaráhrif þar sem 

lögheimilisforeldri hefur sterkari rétt til að taka ákvarðanir um hagi barnsins (Þing-

skjal 328, 2011-2012). Einnig felst munur í búsetu þegar kemur að stuðningi 

fjölskyldubótakerfisins, en kerfið tekur nær eingöngu mið af því hvar lögheimili barns 

er. Lögheimilisforeldri hefur réttarstöðu einstæðs foreldris og sem slíkur fær hann 

meiri stuðning en umgengnisforeldri, sem leiðir meðal annars af sér mikinn mun á 

ráðstöfunartekjum foreldra (Guðný Björk Eydal og Heimir Hilmarsson, 2012). 

 Undanfarin misseri hefur umræða um möguleika á tvöföldu lögheimili eða 

jafnri búsetu barna orðið háværari. Nýlega var þingsályktunartillaga lögð fram á 

alþingi um jafnt búsetuform barna sem búa á tveimur heimilum. Samkvæmt 

tillögunni mun þriggja manna starfshópur vinna að því að „kanna leiðir til að eyða 

þeim mikla aðstöðumun sem er á milli heimila þegar foreldrar sem búa ekki saman 

ákveða að ala upp börn sín saman á tveimur heimilum“ (Þingskjal 152, 2012-2013). 

Meðal verkefna hópsins er að taka afstöðu til þess hvort eigi að heimila börnum að 

hafa tvöfalt lögheimili eða hvort annað fyrirkomulag jafnrar búsetu henti betur.  

2.1.3 Umgengni 

Umgengni vísar til samskipta og samvista barns og þess foreldris sem barnið býr ekki 

hjá að jafnaði. Umgengni er óháð forsjá og hefur því fyrirkomulag forsjár ekki áhrif á 

hversu mikil eða lítil umgengni er. Þó barn hafi fasta búsetu hjá öðru foreldri sínu 

getur það verið í jafnri umgengni við báða foreldra sína (Hrefna Friðriksdóttir, 2011). 

 Skv. 46. gr. barnalaga nr. 76/2003 á barn rétt á reglubundinni umgengni við 

það foreldri sem lögheimili þess er ekki hjá, nema það sé andstætt hagsmunum 

barnsins. Foreldrar barns eru báðir skyldugir til að tryggja að þessi réttur barns sé 

virtur. Foreldri sem barn á ekki lögheimili hjá, umgengnisforeldri, á hvoru tveggja 

rétt á og ber skylda til að rækja umgengni við barn sitt. Foreldrar geta gengið frá 

samkomulagi um fyrirkomulag umgengni og geta óskað staðfestingar sýslumanns á 

samningnum.  

 Með breytingum á barnalögum skv. lögum nr. 61/2012 er umgengni nánar 

skilgreind sem bæði samvera og önnur samskipti, meðal annars í gegnum síma og 

með bréfaskriftum. Þá er skylda lögheimilisforeldris einnig nánar útlistuð þar sem 

kemur fram að „foreldri sem barn býr hjá er skylt að stuðla að því að barn njóti 

umgengni við hitt foreldri sitt nema hún sé andstæð hag og þörfum barns að mati 

dómara eða lögmælts stjórnvalds“, sbr. 22. gr. laga nr. 61/2012. Einnig er í lögunum 

nýmæli um að umgengnisforeldri sé heimilt að taka þær nauðsynlegu ákvarðanir um 

daglegt líf barnsins sem fylgir umgengninni. Jafnframt ber lögheimilisforeldri að 

tryggja að umgengnisforeldri fái nauðsynlegar upplýsingar til að umgengnin þjóni 



  

13 

hag og þörfum barnsins. Með breytingunum er aukin áhersla lögð á sameiginlega 

ábyrgð beggja foreldra með það að markmiði að fleiri börn en áður njóti reglulegrar 

umgengni við umgengnisforeldri sitt (Þingskjal 328, 2011-2012).  

 Fjallað er um umgengni í Barnasáttmála Sameinuðu þjóðanna (e.d.) en þar 

stendur í 9. grein um aðskilnað frá foreldrum: „Aðildarríki skulu tryggja að börn verði 

ekki skilin frá foreldrum sínum nema ef velferð barnanna verður ekki tryggð með 

öðru móti. Barn sem elst ekki upp hjá báðum foreldrum á rétt á að umgangast þá 

báða reglulega nema það sé andstætt hagsmunum þess“. Í 7. grein sáttmálans 

stendur meðal annars að barn á rétt á að „þekkja og njóta umönnunar foreldra sinna 

eftir því sem unnt er“.  

 Ef foreldra greinir á um umgengnisfyrirkomulag stendur þeim sérfræðiráðgjöf 

til boða þeim að kostnaðarlausu hjá embætti sýslumanns. Tilgangur ráðgjafarinnar er 

að greiða úr deilum foreldranna og vinna að lausn mála eftir því sem barninu telst 

fyrir bestu, skv. 33. gr. barnalaga. Eftir lagabreytingar, sem taka gildi á árinu 2013, 

verður öllum foreldrum sem hyggjast krefjast úrskurðar um umgengni skylt að sækja 

sáttameðferð með það að markmiði að aðstoða foreldrana við að komast að 

samkomulagi um umgengnisfyrirkomulag eftir því sem barni er fyrir bestu. Ef 

foreldrar koma sér ekki saman um umgengnisfyrirkomulag með aðstoð sáttamanns 

gefur hann út vottorð um sáttameðferð sem vísa skal fram þegar úrskurðar um 

umgengni er krafist, skv. 12. gr. laga nr. 61/2012.  

 Úrskurðar um umgengni er hægt að leita hjá sýslumanni sem byggir ákvörðun 

sína á því sem barni er fyrir bestu. Jafnframt er hægt að leita úrskurðar um umgengni 

hjá dómara ef mál um forsjá hefur þegar verið höfðað, skv. 34. gr. barnalaga.  

 Niðurstöður fjölda rannsókna sýna að börnum líður betur og aðlagast betur 

að breyttum aðstæðum eftir skilnað ef þau eru í góðum tengslum við umgengnis-

foreldri sitt. Til þess að viðhalda og styrkja tengsl barns við foreldrið sem það býr ekki 

lengur hjá að staðaldri er mikilvægt að tryggja að samvera þeirra á milli haldist 

stöðug (Dómsmála- og mannréttindaráðuneytið, 2010; Sigrún Júlíusdóttir og Nanna 

K. Sigurðardóttir, 2000). 

 Þegar ákvarða á umgengni barns við foreldri sitt skal fyrst og fremst miða við 

þarfir barnsins og taka tillit til aldurs þess og þroska. Best fer ef umgengnin miðar að 

því að skapa aðstæður og tengsl sem styðja við þroskaferil barnsins á besta 

mögulega hátt. Fyrst og fremst eru börn í þörf fyrir tengsl og samveru við foreldra 

sína, það þarfnast þess að finna fyrir öryggi og að það tilheyri foreldri og fjölskyldu 

þess. Jafnframt eru börn í þörf fyrir umönnun, stuðning og örvun sem og vernd, tillit 

og virðingu. Með umgengni skapast vettvangur fyrir jákvæð tengsl og stuðning frá 

foreldri og fjölskyldu þess. Ekki má takmarka umgengni því þá fer barn á mis við 

þessa jákvæðu þætti. Heldur má umgengni ekki vera barninu of erfið þannig að hún 

valdi þjáningu eða álagi eða ógni þroska þess, hvorki félagslegum né tilfinningalegum 

(Þingskjal 328, 2011-2012). 

Skilnaðarráðgjöf er meðal annars til þess fallin að aðstoða foreldra við að taka 

ákvörðun um fyrirkomulag forsjár, búsetu og umgengni. Rannsóknarniðurstöður 

sýna jákvæð áhrif skilnaðarráðgjafar á samskipti barns og umgengnisforeldris og á 

milli foreldranna sjálfra (Emery o.fl., 2005). Mikilvægt er að ákvarðanir við og eftir 

skilnað séu teknar með hagsmuni barnsins að leiðarljósi. Í skilnaðarráðgjöf er 

fagaðilinn málsvari barnsins og þarf hann sem slíkur að hafa þekkingu og færni sem 

krefst til að meta það hvort ákvarðanir foreldranna samræmist þörfum og hag 

barnsins. Unnið er í skilnaðarráðgjöf út frá því markmiði að aðstoða foreldrana við að 

taka sameiginlegar ákvarðanir og vinna saman að hagsmunum barnsins (Sigrún 

Júlíusdóttir og Nanna K. Sigurðardóttir, 2000). Í ljósi þess að hagsmunir barnsins 

skipa jafn stóran sess og raun ber vitni í skilnaðarráðgjöf verður nú fjallað um helstu 

atriði sem hafa ber í huga við ákvarðanatöku og skipan mála barns eftir skilnað 

foreldra.  

2.2 Staða barna í skilnaði foreldra 

Stundum hefur verið sagt að bernskan eins og við þekkjum hana hafi ekki verið til 

hér áður fyrr. Litið var á börn sem „litla fullorðna“ sem leitast var við að gæða 

kostum og atgervi hinna fullorðnu (Símon Jón Jóhannsson, 1990). Smám saman hafa 

börn fengið stöðu sem þjóðfélagshópur með eigin réttindi. Fyrsti vísirinn að 

eiginlegum barnalögum á Íslandi kom árið 1921 en þá var áherslan þó ekki á réttindi 

og hagsmuni barna heldur á skiptingu barna í skilgetin og óskilgetin og vald foreldra 

yfir börnum sínum. Fyrstu barnalögin voru sett á Íslandi árið 1981, barnalög nr. 

9/1981, en þar var áhersla lögð á að bæta og jafna réttarstöðu barna og voru 

hugtökin foreldravald, forráð og umráðaréttur tekin út og hugtakið forsjá tekið upp. 

Ákvæði laganna áttu að þjóna og mæta þörfum og hagsmunum barna og 

sjónarmiðið það sem barni er fyrir bestu kom til skjalanna í íslenskum lögum. Þegar 

barnalög nr. 20/1992 tóku gildi var meðal nýmæla réttur barna til að tjá sig við 

málsmeðferð. Í fyrri lögum var miðað við 12 ára aldur þegar leita átti skoðunar barna 

í málum sem snerta þau en aldursviðmiðið hefur verið fjarlægt þar sem ekki er hægt 

að styðjast við nein skýr viðmið í því efni. Þess í stað er nú tekið tillit til aldurs barns 

og þroska (Davíð Þór Björgvinsson, 1995; Þyrí Halla Steingrímsdóttir, 2004).  

 Barnalög eru í stöðugri endurskoðun og breytast þau og bætast reglulega, nú 

síðast með lögum nr. 61/2012. Grunnurinn að öllum breytingum á lögunum er aukið 

tillit til hagsmuna, þarfa og réttinda barna. Undanfarna áratugi hefur aukin áhersla 

verið lögð á sameiginlega ábyrgð foreldra á uppeldi barna sinna og tengsl barns við 

báða foreldra sína og hefur sú áhersluaukning haft hvað mest áhrif á þróun íslenskra 

barnalaga (Hrefna Friðriksdóttir, 2011; Þyrí Halla Steingrímsdóttir, 2004).  

2.2.1 Það sem barni er fyrir bestu 

 „Það sem barni er fyrir bestu skal ávallt hafa forgang þegar teknar eru ákvarðanir 

um málefni þess“. Svo segir í ákvæði um réttindi barns eftir að breytingar á 

barnalögum taka gildi, skv. 1. gr. laga nr. 61/2012. Einnig kemur sjónarmiðið það 

sem barni er fyrir bestu fram í Barnasáttmála Sameinuðu þjóðanna (e.d.) en þar 

stendur í 3. gr. að “allar ákvarðanir eða ráðstafanir yfirvalda er varða börn skulu 

byggðar á því sem börnum er fyrir bestu”.  

Ekki er hægt að skilgreina það sem barni er fyrir bestu þannig að það eigi við í 

öllum tilfellum því hugtakið hefur ólíkar merkingar eftir því hverjar þarfir barns eru. 

Taka verður tillit til aðstæðna hvers og eins barns og taka ákvarðanir um hagi þess út 

frá því sem teljast þess hagsmunir. Foreldrar verða að vera meðvitaðir um þarfir 

barna sinna og setja þær framar eigin þörfum, löngunum og hagsmunum. Þeir þurfa 

að láta eigin tilfinningar, ágreining og togstreitu til hliðar og taka ákvarðanir byggðar 

á því sem barninu er fyrir bestu (Hydén og Hydén, 2002; Þingskjal 328; 2011-2012).  

Þrátt fyrir að ekki sé hægt að segja til um hvað barni er fyrir bestu út frá 

ákveðnum staðli eru sérfræðingar og rannsakendur sammála um tvo grunnþætti 

sem hafa veruleg áhrif á velferð barna. Annars vegar njóta börn góðs af að viðhalda 

þeim fjölskyldutengslum sem voru þeim mikilvæg fyrir skilnað, bæði við foreldra og 

stórfjölskyldu, til dæmis ömmu og afa. Hins vegar njóta börn góðs af því þegar 

samband milli foreldra þeirra einkennist af stuðningi og samstarfi, hvort heldur sem 

foreldrarnir eru fráskildir eða í hjónabandi eða sambúð. Þessa tvo þætti mætti kalla 

grunnstoðir þess sem börnum er fyrir bestu (Ahrons, 1994).  

Einnig hafa rannsóknir sýnt að meðal þess sem er best fyrir barnið í kjölfar 

skilnaðar er lágmörkun á röskun á ytri högum, meðal annars hvað snertir búsetu, 

skóla og lífskjör. Í tengslum við skilnað foreldra þurfa börn að aðlagast nýjum 

aðstæðum þar sem fjölskyldugerðin breytist. Annað eða bæði foreldranna flytja 

búferlum og mikilvægt er að það valdi sem minnstri röskun og best fer ef foreldrarnir 

búa áfram í sama hverfi eða bæjarfélagi til að auðvelda umgengni og raska ekki 

skólagöngu og vinasamböndum barnsins (Moxnes, 2003; Sigrún Júlíusdóttir og 

Nanna K. Sigurðardóttir, 2000; Sigrún Júlíusdóttir, Jóhanna Rósa Arnardóttir og 

Guðlaug Magnúsdóttir, 2008).  

2.2.2 Aðkoma barna í málum 

Ákvæði um rétt barna til aðkomu í eigin málum eru þó nokkur í barnalögum. Eftir að 

breytingar á barnalögum nr. 76/2003 verða innleiddar verður ákvæði um réttindi 

barns skýrari en áður. Þá á barn „rétt á að láta skoðanir sínar í ljós í öllum málum 

sem það varða og skal tekið réttmætt tillit til skoðana þess í samræmi við aldur og 

þroska“, sbr. 1. gr. laga nr. 61/2012. Jafnframt ber foreldrum að hafa samráð við 

börn sín áður en teknar eru ákvarðanir um málefni þeirra og skal tekið aukið tillit til 

skoðana og óska barns í málum sem það snertir í takt við stígandi aldur og þroska 

þess, skv. 28. gr. barnalaga. Enn fremur fjallar 43. gr. barnalaga nánar um rétt barns 

til að tjá sig um mál en þar stendur meðal annars: „Veita skal barni, sem náð hefur 

nægilegum þroska, kost á að tjá sig um mál nema telja megi að slíkt geti haft skaðleg 

áhrif á barnið eða sé þýðingarlaust fyrir úrslit málsins“.  

 Ákvæði um aðkomu barna að málum er að finna í Barnasáttmála Sameinuðu 

þjóðanna (e.d.) en þar segir í 12. gr.: „Börn eiga rétt á að láta í ljós skoðanir sínar í 

öllum málum er varða þau og að tekið sé réttmætt tillit til skoðana þeirra í samræmi 

við aldur þeirra og þroska. Börnum skal veitt tækifæri til að tjá sig um eigin málefni 

við málsmeðferð fyrir dómi eða stjórnvaldi“. 

 Eins og sjá má er mikil áhersla lögð á rétt barna til að láta skoðanir sínar í ljós 

í lögum. Það verður þó að gæta þess að ábyrgðin og ákvarðanatakan sé ekki lögð í 

hendur barna eða að þau lendi á milli í deilum foreldranna, því þá er ekki verið að 

vinna að hagsmunum barns heldur þvert á móti er vegið að rétti og hagsmunum 

þess. Það eru foreldrarnir sem að endingu taka ákvarðanirnar, eftir að hafa hlustað á 

óskir og vilja barnanna (Moxnes, 2003; Sigrún Júlíusdóttir og Nanna K. Sigurðardóttir, 

2005).  

Löng hefð er fyrir þátttöku barna í fjölskyldumeðferð og liggur mikil þekking 

fyrir um stöðu, tilfinningar og viðbrögð barna í erfiðum fjölskyldumálum. Þessi 

þekking nýtist vel í faglegri aðstoð við skilnaðarfjölskyldur (Sigrún Júlíusdóttir og 

Nanna K. Sigurðardóttir, 2005). Börn foreldra sem eiga í skilnaði upplifa ýmsar 

tilfinningar, þar á meðal reiði, sorg og hræðslu. Þó geta einnig komið upp jákvæðar 

tilfinningar á borð við létti, samhug og ást. Algengt er þó að börn finni fyrir valdaleysi 

þegar þau standa frammi fyrir skilnaði foreldra sinni (Benedikt Jóhannsson, 2004; 

Rannveig Guðmundsdóttir, 2004). Börn skilnaðarforeldra ganga oft í gegnum erfið-

leika og lenda jafnvel í klemmu á milli foreldra sinna. Við slíkar aðstæður ættu 

samtöl við fagaðila, sem hafa sérfræðiþekkingu í eðli slíkra mála og þjálfun í að tala 

við börn, að nýtast börnum vel og vera þeim stuðningur. Það er þá í verkahring 

fagaðilans að aðstoða barnið við að tjá skoðanir sínar, túlka frásögn þess út frá 

faglegu mati á stöðu þess og þroska og miðla sjónarhorni þess til foreldra og 

úrskurðaraðila. Þetta er þó vandasamt verk þar sem börn sem eru í þessari erfiðu 

stöðu geta fundið fyrir auknum áhyggjum og álagi ef þau eru sett í þessar aðstæður 

(Sigrún Júlíusdóttir og Nanna K. Sigurðardóttir, 2005).  

2.2.3 Áhrif skilnaða á börn 

Fjöldi rannsókna hefur sýnt fram á neikvæð áhrif skilnaða á börn og að börn 

fráskilinna foreldra standa almennt hallari fæti en önnur börn. Sjá má yfirlit yfir 

niðurstöður rannsókna á áhrifum skilnaða á börn í BA-ritgerð minni (Íris Dögg 

Lárusdóttir, 2011). Meðal annars glíma börn fráskilinna foreldra frekar við 

tilfinningaleg vandamál, námsörðugleika, félagsleg vandamál og áfengis- og vímu-

efnavanda. Jafnframt hefur skilnaður foreldra oft í för með sér breytt fjölskyldu-

samskipti, minnkaðan fjárhag, flutninga, skólaskipti og rofin vinatengsl svo eitthvað 

sé nefnt. Misjafnt er hve langan tíma það tekur fyrir börn að aðlagast að nýjum 

aðstæðum eftir skilnað foreldra og hve mikil áhrif skilnaðurinn hefur á þau en flest 

aðlagast að breyttu fjölskyldulífi eftir skilnað á einu til þremur árum (Amato, 2000; 

Álfgeir Logi Kristjánsson, 2007; Benedikt Jóhannsson, 2004; Emery o.fl., 2005; 

Moxnes, 2003; Portnoy, 2008; Sigrún Júlíusdóttir og Nanna K. Sigurðardóttir, 2000).  

2.2.4 Deilur foreldra 

Ef aðstæður barna eru erfiðar eftir skilnað foreldra geta þau átt í 

aðlögunarerfiðleikum sem valda því að þau kljást við ýmis vandamál til lengri tíma og 

jafnvel til frambúðar. Rannsóknir benda til þess að það sé ekki skilnaðurinn sjálfur 

sem hefur þessar slæmu afleiðingar fyrir börnin heldur fyrst og fremst deilur 

foreldranna (Álfgeir L. Kristjánsson, 2007; Benedikt Jóhannsson, 2012; Emery o.fl., 

2005; Hydén og Hydén, 2002; Moxnes, 2003; Sigrún Júlíusdóttir o.fl., 2008; Sigrún 

Júlíusdóttir og Nanna K. Sigurðardóttir, 2000)  

Ein ástæða þess að deilur milli foreldra í kjölfar skilnaðar hafa neikvæð áhrif á 

líðan og aðlögun barna er að deilurnar leiða oft til þess að umgengnisforeldri, sem í 

flestum tilfellum er faðirinn, er í minni samskiptum við börn sín miðað við aðra feður 

og meiri líkur eru á því að foreldrið hverfi alveg úr lífi barnsins. Þetta á sérstaklega 

við um þá sem eru ósáttir við fyrirkomulag forsjár og umgengnis. Ef tengsl barns við 

föður rofna getur það upplifað missi og fundist það yfirgefið og getur það haft 

skaðleg og jafnvel langvarandi áhrif á barnið. Börn á aldrinum 3-7 ára og á 

kynþroskaaldri virðast vera sérstaklega viðkvæm fyrir deilum milli foreldra og 

tengslarofi við umgengnisforeldri sitt (Moxnes, 2003; Portnoy, 2008; Sigrún 

Júlíusdóttir o.fl., 2008). 

Verulega mikilvægt er fyrir foreldra sem eiga í skilnaði að halda börnunum fyrir 

utan deilur sínar og setja hagsmuni þeirra ofar sínum eigin því reiði er sú tilfinning 

sem hefur mestan eyðileggingarmátt fyrir börnin. Algengt er að foreldrar sem standa 

í hatrömmum deilum hjá dómstólum um forsjár- og umgengnisfyrirkomulag barna 

sinna séu í raun ekki að berjast fyrir hagsmunum barna sinna heldur séu í stríði sín á 

milli vegna óleystra tilfinninga. Þar sem börnin eru það sem tengja hina fyrrverandi 

maka saman verða þau gjarnan miðpunktur deilumála og lenda þau því á milli 

foreldra sinna. Reiði annars foreldris í garð hins getur til dæmis orðið til þess að það 

tálmar umgengni eða stefnir til forsjármáls til að rifta sameiginlegri forsjá. Þó að 

ástæður að baki forsjár- og umgengnismálum séu raunverulegar áhyggjur af 

hagsmunum barnsins eru óunnar tilfinningar oft drifkraftur þess slags mála (Emery, 

2004; Moxnes, 2003; Sigrún Júlíusdóttir og Sólveig Sigurðardóttir, í prentun).  

2.2.5 Samvinna foreldra 

Neikvæðum áhrifum skilnaðar fer stórfækkandi ef foreldrarnir vinna saman og 

sameinast um þá tilfinningalegu, félagslegu og fjárhagslegu ábyrgð sem fylgir uppeldi 

barna þeirra (Emery, 2004; Bjarnason o.fl., 2012). Rannsóknir sýna að þegar 

foreldrar fara sameiginlega með forsjá barna sinna og börnin eru í miklum 

samskiptum við báða aðila standa þau sig mun betur félagslega en önnur börn sem 

eiga fráskilda foreldra. Þessi börn eiga oft í jafn góðum samskiptum við foreldra sína 

og börn sem búa hjá báðum líffræðilegum foreldrum sínum (Bauserman, 2002; 

Benedikt Jóhannsson, 2012; Bjarnason o.fl., 2012; Sigrún Júlíusdóttir og Sólveig 

Sigurðardóttir, í prentun). Meðal þess sem gæti haft þessi jákvæðu áhrif eru færri 

neikvæðar afleiðingar skilnaðar ef foreldrarnir deila ábyrgðinni á börnum sínum 

jafnt. Til dæmis má nefna að ráðstöfunartekjur foreldra barna sem eru í jafnri 

umgengni lækka ekki á sama hátt við skilnað og annarra þar sem raunkostnaður 

dreifist jafnar á foreldra og auðveldara verður fyrir báða foreldra að stunda atvinnu. 

Jafnframt dregur ekki úr samveru barns við foreldra eftir skilnað heldur þvert á móti 

hafa rannsóknir sýnt að samskipti og samvera með föður geta verið betri hjá börnum 

sem umgangast foreldra sína jafnt en hjá þeim sem búa hjá báðum líffræðilegum 

foreldrum (Bauserman, 2002).  

Skilnaður foreldra hefur nánast alltaf einhver neikvæð áhrif á líðan barna, til 

dæmis geta þau upplifað óvissu, uppnám, sorg og vanlíðan. Ef skilnaðarforeldrar 

taka höndum saman, leggja deilumál sín til hliðar ef einhver eru og vinna í 

sameiningu að uppeldi barna sinna með hagsmuni þeirra að leiðarljósi geta þau 

jafnað sig fljótt og dafnað eftir skilnað (Ahrons, 1994; Emery, 2004; Moxnes, 2003).  

Í ljósi þess hve mikill munur er á því hvernig börnum reiðir af eftir skilnað 

foreldra sinna eftir því hvort ágreiningur eða samvinna ríkir þeirra á milli má sjá 

mikilvægi þess að foreldrum standi skilnaðarráðgjöf til boða til að beina þeim í réttan 

farveg. Markmið ráðgjafar er að foreldrar greiði úr ágreiningi sínum, leggi eigin 

tilfinningar til hliðar, komi upp samvinnu sín á milli og sammælist um fyrirkomulag 

forsjár, búsetu og umgengni barns. Tilgangur ráðgjafar til þessara foreldra er að 

vinna að hagsmunum barnanna og draga þannig úr neikvæðum áhrifum skilnaðarins 

á þau (Emery, 2004; Emery o.fl., 2005; Sigrún Júlíusdóttir og Nanna K. Sigurðardóttir, 

2000; Sigrún Júlíusdóttir og Íris Dögg Lárusdóttir, í prentun; Sigrún Júlíusdóttir og 

Sólveig Sigurðardóttir, í prentun).  

2.3 Íslenskar rannsóknir á skilnaðarráðgjöf 

Í þessum hluta verður leitast við að draga saman niðurstöður rannsókna og skýrslna 

sem framkvæmdar hafa verið hérlendis og fjalla um skilnaðarráðgjöf með einum eða 

öðrum hætti. Þetta er gert í þeim tilgangi að fá hugmynd um hvernig þróun þarfa og 

viðhorfs til ráðgjafar í tengslum við skilnað hafa tekið breytingum í gegnum árin. 

 Rannsóknir á skilnuðum hérlendis hófust þegar fyrsta stóra skilnaðar-

rannsóknin var framkvæmd árið 1994 á alþjóðlegu ári fjölskyldunnar, BFR rannsóknin 

svokallaða, Barnafjölskyldur. Samfélag – Lífsgildi – Mótun (Sigrún Júlíusdóttir, Friðrik 

H. Jónsson, Nanna K. Sigurðardóttir og Sigurður J. Grétarsson, 1995). Með rann-

sókninni voru hagir barnafjölskyldna á Íslandi kannaðir með áherslu á aðstæður 

barna einstæðra foreldra. Meðal atriða sem þátttakendur voru spurðir að var hvort 

þeir hefðu leitað eftir aðstoð fagfólks í tengslum við atburði sem verða til þess að 

fjölskylduhagir breytast, þar á meðal vegna skilnaðar. Niðurstöður sýndu fram á að 

frekar sjaldgæft væri að einstaklingar leituðu ráða hjá fagfólki vegna erfiðleika. 

Eftir að lagabreytingar komust á sem heimiluðu foreldrum að fara 

sameiginlega með forsjá barna sinna eftir skilnað var ákveðið að framkvæma 

framhaldsrannsókn á BFR rannsókninni og voru niðurstöður kynntar í bókinni Áfram 

foreldrar. Rannsókn um sameiginlega forsjá og velferð barna við skilnað foreldra 

(Sigrún Júlíusdóttir og Nanna K. Sigurðardóttir, 2000). Meðal atriða sem 

rannsakendur könnuðu voru hvaða ráðgjöf þátttakendur fengu um sameiginlega 

forsjá áður en um hana var samið og hve mikil eða lítil þörfin fyrir ráðgjöf og 

upplýsingar hafi verið eftir að gengið hefði verið frá sameiginlegri forsjá. Niður-

stöðurnar voru nokkuð samhljóma BFR rannsókninni þar sem þátttakendur höfðu í 

litlu mæli leitað sér aðstoðar fagaðila. Einnig var einungis um fjórðungur svarenda 

(26%) sem taldi mikla eða frekar mikla þörf fyrir ráðgjöf og upplýsingar. Þó var 

talsverður munur á svörum ef litið er til aldurs þátttakenda og þótti svarendum undir 

fertugu í meira mæli þörf fyrir ráðgjöf og upplýsingar.  

Auður Sigurðardóttir (2007) skrifaði MSW ritgerð við Félagsráðgjafardeild 

Háskóla Íslands um skilnaðarfræðslu og var rannsóknin unnin í samstarfi við 

sýslumanninn í Reykjavík. Notast var við eigindlega aðferðafræði og tók rannsak-

andinn viðtöl við fráskilda foreldra til að fá upplýsingar um upplifun, reynslu og þörf 

þeirra af fræðslu frá fagaðilum í tengslum við skilnað. Niðurstaða rannsóknarinnar 

var að þörf væri á öflugri fjölskylduþjónustu fyrir fólk sem á í skilnaði þar sem hægt 

væri að leita eftir stuðningi og ráðgjöf. Skylda ætti foreldra sem eiga í skilnaði að 

sækja skilnaðarráðgjöf þar sem ekki væri eingöngu farið í málefnanleg atriði heldur 

einnig tilfinningalega þætti skilnaðar. Í ráðgjöfinni þyrfti meðal annars að fjalla um 

áhrif skilnaðarins á fjölskylduna og mikilvægi foreldrasamvinnu til að draga úr 

neikvæðum áhrifum skilnaða á börnin. Einnig þyrfti að vera möguleiki á ráðgjöf hjá 

hinu opinbera fyrir foreldra sem fara sameiginlega með forsjá barna sinna þegar þörf 

er á vegna ágreinings eða breytinga á aðstæðum og þörfum barnsins. 

Í rannsókn á reynslu af sameiginlegri forsjá sem meginreglu (Sigrún 

Júlíusdóttir og Jóhanna Rósa Arnardóttir, 2008) kom meðal annars fram hversu mikil 

aukning hefur orðið á þörf foreldra fyrir ráðgjöf á undanförnum árum. Um 46% 

svarenda töldu þörf fyrir ráðgjöf í tengslum við skilnað en í rannsókninni Áfram 

foreldrar (Sigrún Júlíusdóttir og Nanna K. Sigurðardóttir, 2000) höfðu um 26% 

foreldra talið að mikil eða frekar mikil þörf væri fyrir upplýsingum og ráðgjöf. Lítill 

hluti þátttakenda hóf forsjármál hjá dómstólum, um 2%. Almennara var að 

þátttakendur teldu þörf á fræðslu og sértækri ráðgjöf fyrir stjúpfjölskyldur heldur en 

fjölskyldur sem standa í skilnaði, eða 94% (Sigrún Júlíusdóttir og Jóhanna Rósa 

Arnardóttir, 2008).  

Árið 2007 skipaði þáverandi félagsmálaráðherra, Jóhanna Sigurðardóttir, nefnd 

sem hafði meðal annars það verkefni að kanna fjárhagslega og félagslega stöðu 

barnafjölskyldna og gera tillögur um hugsanlegar úrbætur í málefnum þeirra. Meðal 

þeirra tillaga sem nefndin lagði fram í skýrslu sinni var að tryggt yrði gott aðgengi að 

fjölskylduráðgjöf og að hún yrði veitt án endurgjalds eða niðurgreidd sem hluti af 

almennri velferðarþjónustu. Einnig var lagt til að allir foreldrar myndu fá upplýsingar 

um þau réttindi og þær skyldur sem fylgja því að fara með forsjá barns og að 

sérstaklega yrði tryggð fræðsla og upplýsingar til verðandi einhleypra foreldra, meðal 

annars um mikilvægi tengsla barns við báða kynforeldra og rétt barns til umgengni. 

Jafnframt lagði nefndin til að foreldrar sem hyggjast slíta hjúskap eða sambúð yrðu 

skyldaðir til að fara í eitt til tvö viðtöl til að fá ráðgjöf og fræðslu hjá fagaðila um 

samskipti eftir skilnað. Tekið var fram að fagaðili sem sér um slíka ráðgjöf gæti verið 

félagsráðgjafi, fjölskylduráðgjafi, sálfræðingur, prestur, lögfræðingur, dómari eða 

annar sem hefur menntun til (Félags- og tryggingamálaráðuneytið, 2009). 

Í rannsókn á högum einstæðra foreldra á Ásbrú/Keili í Reykjanesbæ (Sigrún 

Júlíusdóttir og Sólveig Sigurðardóttir, 2009) voru þátttakendur meðal annars spurðir 

hvort þeir myndu nýta sér ráðgjöf eða meðferðarþjónustu, þar með talið vegna 

skilnaðar, sem byðist þeim að kostnaðarlausu fyrir þau sjálf eða börn þeirra. Um 73% 

svarenda sögðust myndu nýta sér þjónustuna. Þegar sérstaklega var litið til 

fjölskyldugerðar kom í ljós að um 92% einstæðra foreldra myndu nýta sér ráðgjöf og 

meðferðarþjónustu sem stæði þeim til boða að kostnaðarlausu og um 73% 

þátttakenda úr stjúpfjölskyldum.  

Rannsókn á umfangi, ferli og félagslegum þáttum forsjármála fyrir 

Héraðsdómstólum á Íslandi var framkvæmd sem hluti af meistaraverkefni Helenu 

Konráðsdóttur við Félagsráðgjafardeild Háskóla Íslands. Meðal niðustaðna rann-

sóknarinnar var að sátt náðist í 66% mála en 34% lauk með dómi. Sá hópur foreldra 

sem ekki náði sátt átti í miklum deilum sem einkenndust af gremju og ásökunum 

sem gengu á báða bóga og bitnuðu deilurnar oft á börnunum sem lentu á milli 

foreldra sinna. Um helmingur foreldranna sem luku máli með dómi glímdi við 

margvísleg persónuleg, félagsleg og samskiptaleg vandamál, meðal annars áfengis- 

og vímuefnavanda, ofbeldi og geðraskanir (Sigrún Júlíusdóttir, Helena Konráðsdóttir 

og Dögg Pálsdóttir,2012).  

Í væntanlegri bók um fjölskyldutengsl eftir skilnað, foreldrasamstarf og 

kynslóðasamskipti (Sigrún Júlíusdóttir og Sólveig Sigurðardóttir, í prentun) er 

viðfangsefnið viðtalsrannsókn við 16 fjölskyldur eftir skilnað. Foreldrarnir sem rætt 

var við skiptust í þrjá hópa út frá samastarfi og fyrirkomulagi eftir skilnað. Í einum 

hóp voru foreldrar með gott samstarf en umgengni við föður fór fram aðra hverja 

helgi og móðir bar meginábyrgð á barni. Í öðrum hóp voru foreldrar með gott 

foreldrasamstarf, jafna umgengni og jafna skiptingu ábyrgðar. Í þriðja hópnum voru 

foreldrar sem áttu í deilum og unnu ekki saman að hagsmunum barnsins, sem 

umgekkst foreldri sitt oft lítið eða ekkert. Þegar foreldrar voru spurðir hvort leitað 

hefði verið til ráðgjafa vegna skilnaðarins reyndist um helmingur foreldranna hafa 

sótt ráðgjöf. Einnig voru þeir spurðir hvernig ráðgjöfin hefði reynst þeim en við þeirri 

spurningu fengust býsna misjöfn svör, frá neikvæðri reynslu til jákvæðrar. Fjórar 

fjölskyldur af 16 höfðu leitað sér ráðgjafar fagaðila til að ákveða fyrirkomuleg forsjár 

og umgengni barna sinna. Enginn úr hópi foreldra sem áttu í deilum höfðu sótt slíka 

ráðgjöf. Almennt þótti viðmælendum æskilegt að eiga kost á ráðgjöf. 

Í upphafi árs 2012 var rafræn spurningakönnun send á alla félagsmenn 

Félagsráðgjafafélags Íslands þar sem meðal annars voru fjórar spurningar um 

skilnaðarráðgjöf. Niðurstöður könnunarinnar sýndu að almennt höfðu félags-

ráðgjafarnir sinnt skilnaðarráðgjöf af einhverju tagi í starfi sínu og átti það frekar við 

um félagsráðgjafa sem starfa hjá sveitarfélögum. Yfir helmingur, eða um 68%, 

svarenda sögðust þó frekar eða mjög lítinn hluta starfs síns fara í skilnaðarráðgjöf og 

28% sögðu engan tíma fara í þess slags ráðgjöf. Einungis 8% sögðu frekar eða mjög 

mikinn tíma fara í skilnaðarráðgjöf. Aðspurð um hvort svarendur teldu að þekking og 

færni í skilnaðarráðgjöf væri nægileg hjá félagsráðgjöfum svaraði tæplega helmingur 

„veit ekki/á ekki við“. 20% taldi þekkinguna og færnina nægilega. Nær 60% 

félagsráðgjafanna taldi að skilnaðarmál ættu ekki að fá meira rými í sínu starfi. 

Einungis 12% töldu að skilnaðarmál ættu að fá meira rými og störfuðu þeir nær allir 

hjá félagsþjónustu sveitarfélaga (Sigrún Júlíusdóttir og Íris Dögg Lárusdóttir, í 

prentun). 

Með þessari yfirferð á íslenskum rannsóknum um skilnaðarráðgjöf má sjá 

þróun á viðhorfi og aukningu á þörf og vilja skilnaðarforeldra fyrir ráðgjöf. Á um það 

bil 20 árum hefur það færst í aukana að fólk sæki ráða hjá fagfólki í tengslum við 

skilnað. Þörf skilnaðarforeldra fyrir ráðgjöf hefur einnig aukist, frá því að um 

fjórðungur teldi sig í þörf fyrir ráðgjöf og upplýsingar yfir í að flestir telja æskilegt að 

eiga kost á ráðgjöf og myndu nýta sér hana ef hún stæði þeim til boða að 

kostnaðarlausu. Hér má jafnframt sjá vilja stjórnvalda til að auka og bæta þá 

skilnaðarráðgjöf sem í boði hefur verið hérlendis og meðal annars er bent á þörf fyrir 

að foreldrum sé gert skylt að sækja skilnaðarráðgjöf. Einnig hafa niðurstöður 

rannsókna sýnt að skilnaðarforeldrar er margbreytilegur hópur með ólíkar þarfir. 



  

24 

Sérstaklega skera þeir, sem fara með mál sín fyrir dóm, sig úr hópi skilnaðarforeldra. 

Þeir eiga frekar við vandamál að stríða og eru því í þörf fyrir ráðgjöf en aftur á móti 

sækja þeir ráðgjöf í minna mæli en aðrir. Að lokum var rýnt í skilnaðarráðgjöf í starfi 

félagsráðgjafa, sem virðist vera lítill hluti af starfi þeirra. Helst sinna félagsráðgjafar 

hjá félagsþjónustu sveitarfélaga skilnaðarráðgjöf og það eru fagmenn úr þeim hópi 

sem vill að slík ráðgjöf fái meira rými í starfi þeirra.  

2.4 Skilnaðarráðgjöf á Íslandi  

Samkvæmt hjúskaparlögum nr. 31/1993 er skylda að leita um sættir með hjónum 

sem eiga barn undir 18 ára aldri áður en sett er fram krafa eða höfðað er mál um 

skilnað að borði og sæng eða lögskilnað. Prestar eða aðrir löggiltir forstöðumenn 

trúfélaga sjá um sáttaumleitanina og eftir atvikum, sýslumenn eða dómarar. 

Markmið sáttaumleitanar er að kanna hvort grundvöllur sé fyrir framhaldi 

hjónabandsins. 

 Í lögum um félagsþjónustu sveitarfélaga nr. 40/1991 kemur fram að félagsleg 

ráðgjöf felur meðal annars í sér skilnaðarráðgjöf. Þar segir í 17. gr.: „Félagsleg ráðgjöf 

tekur m.a. til ráðgjafar á sviði fjármála, húsnæðismála, uppeldismála, skilnaðarmála, 

þar með talinna forsjár- og umgengnismála, ættleiðingarmála o.fl.“. 

 Á árinu 2000 var gerð tilraun við embætti sýslumannsins í Reykjavík með að 

bjóða foreldrum sem áttu í ágreiningi um umgengnisfyrirkomulag barna sinna að 

koma í viðtöl til sálfræðinga með það að markmiði að reyna að leysa ágreininginn. 

Tilraunin fór fram á sex mánaða tímabili og komu alls 46 foreldrar í viðtöl sem voru 

yfirleitt um 3 til 4 talsins. Þegar lagt var upp með tilraunaverkefnið var vonast til þess 

að samningar næðust í um helmingi tilfella en í raun var hlutfall samninga um 90%. 

Börnunum leið vel með framkvæmd umgengnissamningsins í 95% tilfella og foreldr-

unum í 80% tilfella. Vegna fjölda mála sem lauk með samningi og almenna ánægju 

foreldra og barna með framkvæmd samninganna var dregin sú ályktun að flestir 

þeirra sem sóttu viðtölin hafi sett hagsmuni barna sinna framar sínum eigin og brotið 

odd af oflæti sínu í deilu sinni við fyrrverandi maka sina (Þingskjal 377, 2000-2001).  

 Vegna jákvæðrar niðurstöðu tilraunaverkefnisins var barnalögum nr. 20/1992 

breytt þannig að sýslumönnum bæri að bjóða aðilum umgengnis- og forsjármála 

sérfræðiráðgjöf til að leysa ágreining þeirra með tilliti til þess sem barni er fyrir 

bestu, sbr. lög um breyting á barnalögum nr. 18/2001. Gert var ráð fyrir að 

sérfræðingar í fjölskylduráðgjöf yrðu fengnir til starfsins, að jafnaði sálfræðingar eða 

félagsráðgjafar, að þeir yrðu ráðnir af sýslumanni og að ráðgjöfin yrði veitt við 

embætti sýslumanns (Þingskjal 377, 2000-2001). Tekið var fram í breytingu á 

barnalögunum að ráðherra geti sett nánari reglur um ráðgjöf.  

 Þegar barnalög nr. 76/2003 tóku gildi hélst ákvæði um sérfræðiráðgjöf 

nánast óbreytt en við bættist að ákvæðið gilti einnig um dagsektarmál. Skv. 33. gr. 

um sáttaumleitan skal sýslumaður „bjóða aðilum forsjár-, umgengnis- og 

dagsektarmála sérfræðiráðgjöf til að aðstoða þá við að finna lausn máls með tilliti til 

þess sem er barni fyrir bestu. Sá sem veitir ráðgjöf getur rætt við barn, sem mál 

varðar, telji hann það þjóna hagsmunum þess, enda séu forsjárforeldrar því 

samþykkir“. Sérfræðiráðgjöfin stendur foreldrum til boða að kostnaðarlausu 

(Sýslumenn, e.d.). Engar nánari reglur um sérfræðiráðgjöf voru settar af ráðherra.  

Með væntanlegum breytingum á barnalögunum mun ákvæði um 

sérfræðiráðgjöf taka breytingum. Þá verður sýslumönnum ekki lengur skylt að bjóða 

öllum foreldrum sérfræðiráðgjöf heldur getur sýslumaður boðið aðilum tiltekinna 

ágreiningsmála ráðgjöf fagaðila sem hafa þekkingu á þörfum barna og stöðu 

foreldra. Vilji er fyrir því hjá sýslumannsembættum og fagaðilum á sviði fjölskyldu- 

og skilnaðarmála að við embætti sýslumanna fari fram þverfaglegri vinna en hefur 

verið fram að þessu. Þá myndu félagsráðgjafar og/eða sálfræðingar starfa innan 

embættanna, ásamt sýslumönnum, sem í sameiningu myndu sinna leiðbeiningu og 

ráðgjöf, sáttameðferð, skýrslugerð og umsögnum, úrskurðum og eftirliti (Þingskjal 

328, 2011-2012). 

Breytingar á barnalögum munu einnig fela í sér nýtt ákvæði um sáttameðferð. 

Þá verður foreldrum í fyrsta sinn gert skylt að leita sátta áður en stofnað er til 

formlegs máls hjá sýslumanni eða dómstólum um forsjá, umgengni eða dagsektir. Ný 

grein, 33. a., um sáttameðferð mun hljóða svo, skv. 12. gr. laga nr. 61/2012: 

Áður en krafist er úrskurðar eða höfðað mál um forsjá, umgengni eða 

dagsektir er foreldrum skylt að leita sátta samkvæmt þessari grein. 

Sýslumaður skal bjóða aðilum forsjár-, umgengnis- og dagsektarmála 

sáttameðferð en aðilar geta einnig leitað til annarra sem hafa 

sérfræðiþekkingu í sáttameðferð og málefnum barna. Markmið með 

sáttameðferð er að hjálpa foreldrum að gera samning um þá lausn máls 

sem er barni fyrir bestu. Foreldrar skulu mæta sjálfir á þá sáttafundi sem 

sáttamaður boðar til. Veita skal barni, sem náð hefur nægilegum þroska, 

kost á að tjá sig við sáttameðferð nema telja megi að slíkt geti haft 

skaðleg áhrif á barnið eða sé þýðingarlaust fyrir úrslit málsins. 

Sáttamaður skal gæta þess að vera hlutlaus í máli og leitast við að draga 

fram þá hagsmuni sem leitt geta til þess að máli verði lokið með sátt. Ef 

foreldrum tekst ekki að gera samning gefur sáttamaður út vottorð um 

sáttameðferð. Heimilt er að gefa út vottorð um sáttameðferð ef foreldrar 

mæta ekki á sáttafund eftir að hafa fengið kvaðningu tvívegis. Í vottorði 

um sáttameðferð skal gera grein fyrir því hvernig sáttameðferð fór fram, 

helstu ágreiningsatriðum, afstöðu aðila og sjónarmiðum barns nema það 

sé talið ganga gegn hagsmunum barnsins [...]“. 

Þegar þetta er skrifað er enn að vænta reglna um sáttameðferð en þar verður 

meðal annars fjallað nánar um hæfi sáttamanna, vottorð og framkvæmd 

sáttameðferðar. Miklar vonir eru bundnar við að breytingar á ráðgjöf og 

sáttameðferð hafi jákvæð áhrif og dragi úr ágreiningi foreldra og stuðli að því að þeir 

komist að sameiginlegri niðurstöðu sem þeir virða og standa við (Þingskjal 328, 

2011-2012). 

2.5 Skilnaðarráðgjöf á Norðurlöndunum 

Í þróun íslensku barnalaganna hefur oft verið litið til löggjafar og lagaframkvæmdar á 

Norðurlöndunum ásamt þeim rannsóknum og gögnum sem liggja til grundvallar 

norrænni löggjöf (Hrefna Friðriksdóttir, 2011). Í ljósi þessa mun hér fara fram 

umfjöllun og samanburður á skilnaðarráðgjöf í Danmörku, Noregi og Svíþjóð. Ekki er 

fjallað um skilnaðarráðgjöf í Finnlandi þar sem upplýsingar um efnið eru 

óaðgengilegar, meðal annars vegna tungumálsins. 

Reynt verður eftir bestu getu að bera saman löggjöf og framkvæmd 

skilnaðarráðgjafar í löndunum en samanburður er erfiður þar sem löggjöf og 

stjórnsýsluform eru ekki eins að öllu leyti. Verður hér sett fram staða 

skilnaðarráðgjafar í hverju landi fyrir sig og þá bæði litið til löggjafar landanna og 

þeirrar þjónustu sem fólki stendur til boða. Meðal annars verður tekið fram hvers 

konar ráðgjöf skilnaðarforeldrum stendur til boða, hvar sú ráðgjöf fer fram og hverjir 

framkvæma hana.  

2.5.1 Danmörk 

Samkvæmt 31. gr. dönsku forsjárlaganna (LOV nr 499 af 06/06/2007 

(Forældreansvarsloven)) er foreldrum, sem hyggjast stofna til máls vegna forsjár, 

búsetu eða umgengni, skylt að fara á leiðbeiningarfund (d. vejledningsmøde) hjá 

stjórnsýsluskrifstofunni (d. stadsforvaltningen). Á leiðbeiningarfundi hitta foreldrar 

lögmann stjórnsýsluskrifstofunnar, sem mætti líkja við sifjafulltrúa íslensku 

sýslumannsembættanna. Í vissum tilfellum tekur einnig sérfræðingur í málefnum 

barna þátt í fundinum. Á fundinum fá foreldrar upplýsingar um inntak forsjár og 

hvað börnum er almennt fyrir bestu. Markmið fundarins er að leiðbeina foreldrum 

og aðstoða þá við að finna úrlausn mála (Ottosen og Stage, 2011; Statsforvaltning-

erne, e.d. -a). 

 Ef niðurstaða fæst ekki í mál á þessum fundi ber stjórnsýsluskrifstofunni 

skylda, skv. 32. gr. forsjárlaganna, til að bjóða foreldrum og börnum ráðgjöf um 

málefni barns (d. børnesagkyndig rådgivning) eða sáttamiðlun (d. konfliktmægling). 

 Markmiðið með ráðgjöf um málefni barns (d. børnesagkyndig rådgivning) er 

að hjálpa foreldrum að komast að samkomulagi um fyrirkomulag forsjár, búsetu 

og/eða umgengni með hagsmuni barnsins að leiðarljósi. Misjafnt er hvað ráðgjöfin 

felur í sér eftir því hverjar þarfir foreldranna og barnanna eru en þessi ráðgjöf hentar 

vel foreldrum sem greinir málefnanlega á um fyrirkomulag vegna barna eða sem 

þurfa aðstoð við að koma á samvinnu við fyrrverandi maka. Foreldri getur eitt sótt 

ráðgjöf ef það kýs svo en einnig hafa börn rétt á að nýta sér þessa ráðgjöf 

(Statsforvaltningerne, e.d. -b). 

 Fagaðilar sem koma að ráðgjöfinni eru barna- og fjölskylduráðgjafar, 

félagsráðgjafar og sálfræðingar með sérstaka reynslu af ráðgjöf til foreldra og barna. 

Fagaðilinn leggur áherslu á hagsmuni barnsins í vinnu sinni og hann getur, ef þörf er 

á, verið talsmaður þess. Ráðgjöfin býðst foreldrum og börnum að kostnaðarlausu og 

fer hún fram á stjórnsýsluskrifstofunni. Ráðgjafarsamtalið tekur um eina til eina og 

hálfa klukkustund en ef þörf þykir býðst foreldrunum fleiri samtöl 

(Statsforvaltningerne, e.d. -b). 

 Sáttamiðlun (d. konfliktmægling) er úrræði fyrir foreldra sem deilir á um 

fyrirkomulag vegna barna og er markmiðið að hjálpa foreldrum sem eiga í deilum að 

finna lausn á málunum sem báðir samþykkja. Sáttamiðlun er fastmótaðri en ráðgjöf 

vegna málefna barns en hún felur í sér ferli sem samanstendur af nokkrum stigum og 

er það í verkahring sáttamiðlarans að stýra ferlinu. Í fyrsta lagi fara foreldrarnir í 

gegnum sína hlið ágreiningsmálsins, hvor fyrir sig, til að báðir aðilar geri sér grein 

fyrir hlið hins. Næst aðstoðar sáttamiðlarinn foreldra við að skilgreina þau atriði sem 

þeim greinir á um. Á næsta stigi samningaviðræðna stinga foreldrarnir upp á 

mögulegum lausnum og að lokum koma þeir sér saman um lausn mála og skrifa 

undir samning þess efnis. Foreldrarnir bera sjálfir ábyrgð á úrlausn mála og 

sáttamiðlarinn skiptir sér ekki af samkomulagi þeirra nema það sé andstætt 

hagsmunum barnsins eða ef það brýtur í bága við lög. Ef foreldrar fara farsællega í 

gegnum þetta ferli aukast líkurnar á því að þeim takist sjálfum að leysa ágreining sem 

mögulega kemur upp síðar (Statsforvaltningerne, e.d. -c). 

 Fagaðilar í sáttamiðlun geta verið einn eða tveir en þeir eru sérstaklega 

menntaðir í sáttamiðlun. Ef fagaðilarnir eru tveir er annar þeirra oft barna- eða 

fjölskylduráðgjafi og hinn lögfræðingur. Sáttamiðlun býðst við stjórnsýsluskrifstofuna 

foreldrum að kostnaðarlausu. Gert er ráð fyrir að sáttamiðlunin taki þrjár 

klukkustundir en ef sá tími reynist ekki nægur býðst aðilum meiri tími (Ottosen og 

Stage, 2011; Statsforvaltningerne, e.d. -c).  

Í Danmörku er það forgangsverkefni að koma á sáttum milli foreldra. 

Dómstólar taka ekki við málum fyrr en sáttamiðlun hefur verið reynd, það er ekki fyrr 

en aðilar hafa sótt leiðbeiningarfund og þeim hefur verið boðin annað hvort ráðgjöf 

vegna barna eða sáttamiðlun (SINTEF, 2011). 

2.5.2 Noregur 

Í Noregi eru öllum foreldrum sem eiga barn undir 16 ára aldri skylt að sækja að 

minnsta kosti einn tíma í sáttameðferð (n. mekling) áður en þeir geta sótt um 

lögskilnað eða sambúðarslit, hvort sem um ágreining á milli þeirra er að ræða eða 

ekki, skv. 51. grein norsku barnalaganna (Lov om barn og foreldre (barnelova)). 

Einnig eru foreldrar barna skyldugir til að sækja sáttameðferð áður en stofnað er til 

formlegs máls um forsjá, búsetu eða umgengni. Foreldrum býðst allt frá einum upp í 

sjö tíma í sáttameðferð. Áður var foreldrum gert skylt að mæta í þrjá tíma og bauðst 

þeim mest fjórir tímar. Þessar breytingar voru gerðar í þeim tilgangi að sníða 

þjónustuna betur að hinum ólíka hópi skilnaðarforeldra. Á þennan hátt er hvort 

tveggja komið til móts við þann hóp sem ekki er í þörf fyrir sáttameðferð og þann 

hóp sem á í deilum við fyrrverandi maka og þarf á frekari aðstoð að halda (SINTEF, 

2011).  

 Fagaðilar sem sjá um sáttameðferð eru félagsráðgjafar, sálfræðingar, prestar 

og lögmenn sem lokið hafa sérstöku námskeiði í sáttamiðlun. Sáttameðferðin býðst 

foreldrum að kostnaðarlausu og geta foreldrar sótt hana á hvaða fjölskylduverndar- 

og fjölskylduráðgjafarstofu sem er. Markmiðið með sáttameðferðinni er að 

foreldrarnir komist að samkomulagi og skrifi undir samning um forsjá, búsetu og 

umgengni eftir því sem barni er fyrir bestu. Fagaðilinn aðstoðar foreldrana við að 

ganga frá samningnum en það er á ábyrgð foreldranna að leysa úr ágreiningi sínum 

því það eru þeir sem vita hvaða lausnir eiga best við (Barne- og likestillings-

departementet, 2008). 

2.5.3 Svíþjóð 

Skv. 5. kafla sænsku félagsþjónustulaganna (Socialtjänstlag (2001:453)) skulu 

sveitarfélögin tryggja að foreldrum bjóðist samvinnusamtöl (s. samarbetssamtal). 

Markmið samvinnusamtala er að aðstoða foreldra við að ná samkomulagi um atriði 

sem snerta barnið annars vegar og bæta getu sína til að starfa saman sem foreldrar 

hins vegar. Foreldrar fara í samvinnusamtöl annað hvort á eigin vegum eða þeim er 

vísað þangað af dómstólum (Carlson, 2011; Socialstyrelsen, 2003). 

Samvinnusamtölin eru framkvæmd af félagsráðgjafa sem hefur reynslu og 

þekkingu af sifjalöggjöf og málefnum barna og fjölskyldna. Misjafnt er eftir sveitar-

félögum hvernig samvinnusamtöl fara fram en algengast er að þau fari fram við 

fjölskyldudeild félagsþjónustu sveitarfélaganna. Hlutverk fagaðilans er að halda utan 

um samtölin og sjá til þess að jafnræðis sé gætt milli aðila. Hann sér um að miðla 

þekkingu um löggjöf og framkvæmd ásamt þekkingu um þroska og þarfir barna. 

Fagaðilinn gætir hlutleysis í hvívetna og aðstoðar aðila við að miðla málum. 

Foreldrarnir bera ábyrgð á því að komast að sameiginlegri lausn og félagsráðgjafinn 

hefur einungis afskipti af ákvörðun foreldranna ef hún brýtur í bága við lög eða ef 

gengið er á rétt og hagsmuni barnsins (Carlson, 2011; Hydén og Hydén, 2002).  

2.5.4 Samantekt 

Á öllum Norðurlöndunum stendur skilnaðarforeldrum úrræði til boða sem hafa það 

að markmiði að aðstoða þá við að komast að samkomulagi um málefni barnsins með 

hjálp hlutlauss þriðja aðila. Í löndunum er aukin áhersla lögð á foreldrasamstarf til að 

auka líkurnar á því að ákvarðanir séu teknar með tilliti til þess sem best er fyrir 

barnið. Misjafnt er í hvaða mynd skilnaðarráðgjöfin er í löndunum, hverjir 

framkvæma hana og hvar hún fer fram. Því hefur reynst torvelt að setja upp beinan 

samanburð á löggjöf, ferlum og þjónustuformi (SINTEF, 2011; Þingskjal 328, 2011-

2012).  

 Danmörk er eina landið sem er með leiðbeiningafundi en þar er líka boðið 

upp á ráðgjöf um málefni barna sem líkist þeirri ráðgjöf sem boðin er í 

samvinnusamtölum í Svíþjóð og í sáttameðferð í Noregi. Danmörk er eina landið sem 

hefur lögfest formfasta sáttamiðlun í skilnaðarmálum (Carlson, 2011; SINTEF, 2011). 

 Noregur er eina landið sem hefur gert skilnaðarráðgjöf að skyldu fyrir alla 

foreldra sem hyggjast sækja um skilnað en Danmörk hefur lögfest skyldu foreldra til 

að mæta á leiðbeiningarfund áður en hægt er að stofna til formlegs máls hjá 

dómstólum. Önnur úrræði fyrir skilnaðarforeldra í þeim löndum sem um ræðir eru 

valfrjáls (SINTEF, 2011).  

 Öll skilnaðarráðgjöf í Danmörku fer fram við embætti sem líkist íslensku 

sýslumannsembættunum. Fagaðilar á fjölskylduráðgjafarstofum bjóða upp á 

sáttameðferð í Noregi og í Svíþjóð fara samvinnusamtöl fram hjá félagsþjónustu 

sveitarfélaga (Carlson, 2011; SINTEF, 2011) 

 Í Danmörku eru leiðbeiningarfundir framkvæmdir af lögmönnum og, eftir 

atvikum, af sérfræðingum í málefnum barna og ráðgjöf vegna málefna barns er 

framkvæmd af fjölskylduráðgjafa. Sáttamiðlun í Danmörku er í höndum sérfræðinga í 

málefnum barna með réttindi í sáttamiðlun en það sama gildir um sáttameðferð í 

Noregi. Í Svíþjóð sjá félagsráðgjafar með sérstaka þekkingu og reynslu í sifjarétti og 

málefnum barna um samvinnusamtöl (Carlson, 2011; SINTEF, 2011). 

2.6 Ráðgjafarróf 

Eins og áður hefur komið fram eru skilnaðarforeldrar hópur margbreytilegra 

einstaklinga með ólíkar þarfir (Sigrún Júlíusdóttir og Sólveig Sigurðardóttir, í 

prentun). Af samanburði á skilnaðarrannsókn erlendis má sjá að víða er gert ráð fyrir 

ólíkum þörfum skilnaðarforeldra. Hingað til hefur foreldrum sem ganga frá skilnaði á 

Íslandi einungis staðið til boða sérfræðiráðgjöf á vegum sýslumannsembættanna í 

þeim tilgangi að aðstoða foreldra við að komast að sameiginlegri niðurstöðu um 

málefni barna þeirra, skv. barnalögum nr. 76/2003. Nú er unnið að því að undirbúa 

og þróa framkvæmd breytinga á barnalögum sem samþykkt voru nýverið og tekur 

það meðal annars til skilnaðarráðgjafar (Ögmundur Jónasson, 2012).  

 Í ljósi þeirrar umræðu sem fram hefur farið hér að framan um stöðu barna í 

skilnuðum, ólíkar þarfir skilnaðarforeldra og stöðu skilnaðarráðgjafar á Íslandi og 

öðrum Norðurlöndum má sjá þörf nýrrar og endurbættrar þjónustu til 

skilnaðarforeldra. Til að koma til móts við ólíkar þarfir og stöðu skilnaðarforeldra 

þyrfti að standa til boða breitt þjónusturóf, frá grunnupplýsingum til markvissrar 

aðstoðar. Í þeim tilgangi hefur dr. Sigrún Júlíusdóttir, prófessor í félagsráðgjöf, sett 

fram hugmynd að fjögurra stiga þjónustulíkani sem felur í sér samfellt róf 

skilnaðarráðgjafar. Á hverju þeirra fjögurra stiga sem líkanið spannar er markmiðið 

að fækka hlutfalli foreldra sem deila sín á milli og þannig að draga úr neikvæðum 

áhrifum skilnaða á börn (Sigrún Júlíusdóttir og Íris Dögg Lárusdóttir, í prentun; Sigrún 

Júlíusdóttir og Sólveig Sigurðardóttir, í prentun). 

2.6.1 Samvinnuviðtöl 

Samvinnuviðtöl ættu að standa öllum skilnaðarforeldrum til boða og heppilegast 

væri að foreldrar væru skyldaðir að sækja slík viðtöl við skilnað. Þjónustunni svipar til 

leiðbeiningafunda í Danmörku, samvinnusamtala í Svíþjóð og fyrsta sáttameðferðar-

tíma Norðmanna. Með einu til þremur viðtölum eru foreldrar leiddir í gegnum 

undirbúning og framkvæmd skilnaðar og upplýstir um réttindi og skyldur foreldra og 

þær breytingar sem skilnaður hefur í för með sér fyrir börnin. Einnig eru foreldrar 

upplýstir um mikilvægi tilfinningalegs uppgjörs og samvinnu í áframhaldandi 

foreldrahlutverki sínu. Fagaðilinn miðlar niðurstöðum rannsókna til foreldranna og 

aðstoðar þá við að komast að samkomulagi á grundvelli þekkingar, skilnings á 

þörfum barnanna og eigin óska. Þess slags ráðgjöf auðveldar foreldrum að komast 

að sameiginlegri ákvörðun um skilnaðarskilmála með hagsmuni barna að leiðarljósi 

(Sigrún Júlíusdóttir og Íris Dögg Lárusdóttir, í prentun; Sigrún Júlíusdóttir og Sólveig 

Sigurðardóttir, í prentun). 

Flestum foreldrum, eða um 80%, tekst að semja sín á milli um 

skilnaðarskilmála án aðstoðar fagaðila. Þó svo að vel gangi að gera upp málin í 

tengslum við skilnaðinn geta óhjákvæmilega komið upp erfiðleikar eða þörf á 

breytingu fyrirkomulags þegar frá líður. Í samvinnuviðtölum felst forvörn þar sem 

foreldrar eru undirbúnir undir að takast á við eðlilegan ágreining og ólíkar þarfir sem 

kunna að rísa upp síðar og þannig gætu viðtölin komið í veg fyrir deilur sem hafa 

ávallt áhrif á aðstæður og líðan barna. Markmið samvinnuviðtala er að efla samvinnu 

foreldra og stækka enn frekar þann hóp skilnaðarforeldra sem þarf lágmarks aðstoð 

(Sigrún Júlíusdóttir og Íris Dögg Lárusdóttir, í prentun; Sigrún Júlíusdóttir og Sólveig 

Sigurðardóttir, í prentun).  

Samvinnuviðtöl ættu að fara fram á vegum félagsþjónustu sveitarfélaga undir 

handleiðslu sérfræðings í skilnaðarmálum, félagsráðgjafa, sálfræðings eða lögmanns, 

sem hefur reynslu og þjálfun af fjölskyldufræðslu- og meðferð (Sigrún Júlíusdóttir og 

Íris Dögg Lárusdóttir, í prentun; Sigrún Júlíusdóttir og Sólveig Sigurðardóttir, í 

prentun).  

2.6.2 Sáttamiðlun 

Sáttamiðlun nýtist þeim hópi skilnaðarforeldra sem greinir á um álit á því hvað þeir 

telja málefnanlega best fyrir barnið. Þessi þjónusta er áþekk sáttamiðluninni sem 

boðin er í Danmörku. Óskir foreldranna um fyrirkomulag vegna barna stangast á, oft 

vegna fjölskyldu- og persónuaðstæðna eða vegna vinnu. Markmiðið með 

sáttamiðlun er meðal annars að veita upplýsingar og leiðbeiningar um félagsleg 

réttindamál og stuðning vegna félagslegs og persónulegs vanda í þeim tilgangi að 

uppræta þann hóp sem greinir málefnanlega á en getur náð sátt sín á milli með 

sáttameðferð (Sigrún Júlíusdóttir og Íris Dögg Lárusdóttir, í prentun).  

 Sáttamiðlun veitir fjölskylduráðgjafi sem hefur þjálfun sem sáttamiðlari 

og/eða er lögfræðimenntaður. Þessi ráðgjöf er áþekk þeirri sem nú fer fram á vegum 

sýslumanna en einnig leitar hluti fólks til sjálfstætt starfandi fagaðila eftir þessari 

aðstoð. Sú þjónusta er kostnaðarsöm og ekkert opinbert eftirlit er með henni. Færi 

því betur að hún yrði veitt hjá félagsþjónustu sveitarfélaga þar sem hún yrði veitt að 

kostnaðarlausu. Til að foreldrarnir geti komist að samkomulagi um skipan mála þurfa 

viðtölin oftast að vera þrjú til fimm talsins. Að jafnaði eru um 10-15% skilnaðar-

foreldra sem á í málefnanlegum ágreiningi vegna fyrirkomulags barna (Sigrún 

Júlíusdóttir og Íris Dögg Lárusdóttir, í prentun).  

2.6.3 Ágreiningsúrlausn 

Ágreiningsúrlausn er þjónusta fyrir skilnaðarforeldra sem eiga í hörðum deilum við 

fyrrverandi maka sinn. Vandi þeirra er ekki af málefnanlegum toga heldur tengist 

ágreiningurinn að mestu leyti óunnu tilfinningalegu uppgjöri, samkeppni, von-

brigðum og persónulegri ósátt við skilnaðinn og samskipti við fyrrverandi maka. 

Þessir foreldrar setja eigin tilfinningar fram fyrir hagsmuni barna sinna og keppast 

þeir að því að vinna fyrrverandi maka sinn í baráttunni um barnið (Sigrún Júlíusdóttir 

og Íris Dögg Lárusdóttir, í prentun; Sigrún Júlíusdóttir og Sólveig Sigurðardóttir, í 

prentun).  

 Til að forða því að þessi hópur foreldra fari með mál sín fyrir dómstóla, eða til 

að reyna úrlausn mála eftir að til dómsmáls hefur verið stofnað, er þörf á að þeim 

standi ágreiningsúrlausn til boða. Einnig getur þessi ráðgjöf hentað vel þeim 

foreldrum sem fá dæmda sameiginlega forsjá. Fjölskylduráðgjafi fer með foreldr-

unum í gegnum tilfinningalegar hliðar skilnaðar og hjálpar þeim að aðgreina þeirra 

eigin persónulegu tilfinningar frá samskiptum við fyrrverandi maka annars vegar og 

hagsmunum barnsins hins vegar. Vegna ágreiningsins og tilfinninganna þarf oft að 

vinna með foreldrunum sitt í hvoru lagi og gætu viðtölin þurft að vera fleiri en fimm 

talsins (Sigrún Júlíusdóttir og Íris Dögg Lárusdóttir, í prentun).  

Ágreiningsúrlausn gæti verið veitt hjá sýslumanni, í tengslum við dómstóla eða 

hjá sérstakri deild innan félagsþjónustu sveitarfélaga. Fagaðilinn þarf að vera 

menntaður fjölskylduráðgjafi með þjálfun í sáttamiðlun. Einnig er þörf á því að hann 

hafi sérhæfða þjálfun og færni til að ráða við ágreining og átök, stýra erfiðum 

samtölum og leikni í að leiðbeina öðrum. Að jafnaði myndi þessi þjónusta nýtast um 

5-10% skilnaðarforeldra (Sigrún Júlíusdóttir og Sólveig Sigurðardóttir, í prentun).  

2.6.4 Dómsmál 

Þrjú fyrstu stig ráðgjafarrófsins hafa það að markmiði að draga úr ágreiningi foreldra 

og fækka þeim málum sem lenda á borði sýslumanna og dómara til úrskurðunar. 

Þrátt fyrir ítrekaðar sáttatilraunir ná sumir foreldrar ekki að semja sín á milli og leita 

þess í stað til úrskurðarvalds um niðurstöðu í ágreiningi þeirra. Þetta er lítill hópur 

fólks, að jafnaði innan við 5% skilnaðarforeldra. Þeir eiga oft við alvarleg félags-, 

samskipta- og persónuleg vandamál að stríða, meðal annars neysluvanda og ofbeldi. 

Þessir foreldrar eru oft ekki færir um að fara með forsjá barna sinna og hafa mál 

þeirra iðulega komið inn á borð barnaverndar. Fyrir þann hóp foreldra sem skortir 

foreldrahæfni og eru sviptir forsjá barna sinna fyrir dómi þarf að standa til boða 

sérfræðiaðstoð til 18 ára aldurs barns (Sigrún Júlíusdóttir o.fl., 2012; Sigrún 

Júlíusdóttir og Íris Dögg Lárusdóttir, í prentun; Sigrún Júlíusdóttir og Sólveig 

Sigðurðardóttir, í prentun).  

 Með þessu fjögurra stiga þjónusturófi er hægt að koma til móts við þann 

fjölbreytta hóp sem skilnaðarforeldrar eru, auka þekkingu og fræðslu um skilnaði og 

afleiðingar þeirra, draga úr deilum foreldra og þeim málum sem fara fyrir dóm. Allt 

þetta með það að markmiði að draga úr skaðsemi skilnaðar fyrir börn (Sigrún 

Júlíusdóttir og Íris Dögg Lárusdóttir, í prentun).  

3 Aðferð 

Í þessum kafla er fjallað um aðferð og framkvæmd rannsóknar. Fyrst er vikið að sniði 

rannsóknarinnar, sem er megindlegt, og svo er fjallað um úrvinnslu gagna. Næst er 

umfjöllun um mælitæki rannsóknarinnar og svo er þýði og úrtak skilgreint og 

svarshlutföll reiknuð. Einnig er fjallað sérstaklega um leyfi Persónuverndar fyrir 

framkvæmd rannsóknar og aðgang að uppýsingum. Þá er siðferðilegum álitamálum 

varpað fram og að lokum grein gerð fyrir þátttakendum rannsóknarinnar. 

3.1 Rannsóknarsnið 

Aðferðafræðinálganir skiptast í tvo flokka, annars vegar megindlegar aðferðir og hins 

vegar eigindlegar. Megindleg aðferð byggist á tölfræðilegri úrvinnslu á gögnum í 

þeim tilgangi að varpa ljósi á félagslegan veruleika. Meðal aðferða sem heyra undir 

þennan flokk eru kannanir, úrvinnsla fyrirliggjandi gagna og gátlistaathuganir. Sú 

nálgun hentar betur þegar um athugun á stórum hópi er að ræða þar sem sýn 

þessarar aðferðar er breitt. Ókostur þessarar aðferðar er þó hve grunnt hún ristir. 

Form aðferðarinnar og stærð úrtaksins gerir ekki mögulegt að kafa djúpt í viðfangs-

efnið. Ef ætlunin er að kanna viðfangsefnið á djúpið eiga eigindlegar aðferðir betur 

við. Þær fela í sér athugun á upplifun þeirra einstaklinga sem verið er að skoða og 

eru þátttakendur iðulega fáir. Meðal eigindlegra aðferða telja vettvangsathuganir, 

opin viðtöl og rýnihópar. Ókostir þeirrar aðferðar er hve einstaklingsbundin gögnin 

eru og því reynist ekki hægt að alhæfa um niðurstöður rannsóknanna (Sigurlína 

Davíðsdóttir, 2003).  

Megindlegri aðferð var beitt við gerð þessarar rannsóknar þar sem hér er um 

að ræða athugun á stórum hópi og á þá hin breiða sýn aðferðarinnar vel við. Í 

upphafi megindlegrar rannsóknar setur rannsakandinn fram tilgátu sem hægt er að 

prófa og til þess að geta sannað eða afsannað hana þarf hann að afla gagna og vinna 

úr þeim til að komast að niðurstöðu (Sigurlína Davíðsdóttir, 2003). Tilgátan sem sett 

er fram í upphafi þessarar rannsóknar, á grundvelli fyrri rannsókna, er sú að ráðgjöf 

til fráskilinna foreldra sé ábótavant og þörf sé á að frekari ráðgjöf standi þeim til 

boða. Markmiðið með verkefninu er að kanna ráðgjafarþörf fráskilinna foreldra 

ásamt viðhorfi og reynslu þeirra til ráðgjafar. Til þess að ná markmiðinu eru settar 

fram tvær rannsókarspurningar. Hver er reynsla og viðhorf fráskilinna foreldra til 

ráðgjafar? Hver er þörf skilnaðarforeldra fyrir ráðgjöf? 

3.2 Mælitæki 

Áður en lagt er af stað í gagnaöflun er tilgáta rannsóknar aðgerðabundin en þá er 

ákvörðun tekin um hvernig skuli mæla það sem á að mæla (Sigurlína Davíðsdóttir, 

2003). Í þessu tilfelli er viðfangsefnið mælt með spurningarlista, sem er meðal þeirra 

aðferða sem hægt er að notast við við gerð megindlegra rannsókna. 

Spurningarlistinn var hannaður fyrir þessa rannsókn með tilliti til rannsóknar-

spurninganna. Einnig var notast við spurningar úr fyrri skilnaðarrannsóknum þegar 

við átti. Við uppsetningu spurningarlistans var tekið mið af leiðbeiningum Þorláks 

Karlssonar (2003) um uppbyggingu, orðalag og hættur. Spurningarlistann má sjá í 

fylgiskjali aftan við verkefnið.  

Ákveðið var að senda þátttakendum spurningarlistann í tölvupósti í stað 

bréfpósts. Kostir þess að senda spurningarlista í tölvupósti er meðal annars að það 

felur ekki í sér mikinn kostnað, listinn berst þátttakendum um leið og hann er sendur 

út og sömuleiðis berst svar til rannsakanda um leið og listanum hefur verið svarað. 

Ókostur tölvupóstsendingar er þó hve lágt svarshlutfallið reynist oft vera. 

Einstaklingar eru þó líklegri til þess að svara spurninglistum sem sendir eru í 

tölvupósti ef þeir vita hvaðan þeir koma (Michaelidou og Dibb, 2006). Til að auka 

líkur á svörun var upphaflega hringt í alla einstaklinga í úrtakinu með það að 

markmiði að kynna rannsóknina og mynda tengsl við þátttakendur. Hringt var út frá 

skrifstofu sýslumannsembættisins í Reykjavík, samkvæmt leyfi frá Persónuvernd, á 

tímabilinu 14.-31. ágúst 2012. Notast var við staðlaðan texta sem fól í sér kynningu á 

rannsakanda og rannsókn og leitast var eftir samþykki viðmælenda fyrir þátttöku. 

Þegar samþykki hafði fengist var leitað upplýsinga um tölvupóstfang viðkomandi. Ef 

einhverjar spurningar vöknuðu hjá foreldrunum í tengslum við rannsóknina var þeim 

svarað eftir bestu getu en einnig var þeim bent á að hafa samband í tölvupósti við 

rannsakanda eða ábyrgðarmann ef einhverjar spurningar myndu vakna síðar. 

Líkurnar á því að þátttakendur svari spurningalistum aukast verulega ef þeir 

eru öruggir um að nafnleynd sé tryggð (Michaelidou og Dibb, 2006). Með 

spurningarlistanum til þátttakenda fylgdi kynningarbréf þar sem meðal annars kom 

fram að nafnleyndar og trúnaðar sé gætt í hvívetna og að ekki sé hægt að rekja þau 

svör sem berast til svarendanna. Einnig voru þátttakendur upplýstir um að verkefnið 

væri unnið með leyfi Persónuverndar. Kynningarbréfið má sjá í fylgiskjali aftan við 

ritgerðina.  

3.3 Gagnaúrvinnsla 

Með úrvinnslu þeirra ganga sem fást úr svörum þátttakenda er ætlunin að sanna eða 

afsanna þá tilgátu sem sett hefur verið fram. Gagnaúrvinnslan fór fram með 

tölvuforritinu SPSS og uppsetning mynda og taflna var unnin í Excel. Að mestu leyti 

var notast við lýsandi tölfræði sem felur í sér einfalda lýsingu á niðurstöðum 

gagnanna. Með þeirri aðferð eru settar fram upplýsingar um það sem dæmigert er 

fyrir gögnin og hversu miklu munar á einstaklingum í hópnum. Í vissum tilfellum var 

notast við ályktunartölfræði en þá er reynt að yfirfæra niðurstöður frá úrtakinu yfir á 

þýðið. Þá var notast við marktektarpróf sem meta líkur á því að niðurstöður úr úrtaki 

eigi líka við um þýðið. Ef fylgni milli breyta mælist marktæk er hægt að alhæfa um 

niðurstöður úrtaks yfir á þýði. Þegar um samanburð á nafnbreytum er að ræða, líkt 

og í þessari rannsókn, er notast við kí-kvaðrat próf (Amalía Björnsdóttir, 2003). Þar 

sem fáir þátttakendur merkja við vissa svarmöguleika í mörgum spurningum var ekki 

hægt að mæla marktekt þeirra og því ekki hægt að yfirfæra niðurstöður þeirra 

spurninga yfir á þýðið. Þar sem um marktækan mun er að ræða í gögnunum er það 

bæði tekið fram í texta sem og í titli mynda og taflna.  

3.4 Þýði og úrtak 

Þýði rannsóknarinnar eru allir foreldrar sem gengu frá lögskilnaði eða 

sambúðarslitum hjá sýslumanninum í Reykjavík árið 2009. Þýðið inniheldur 588 

foreldra sem skiptast í tvo flokka, annars vegar 268 sem gengu frá lögskilnaði og hins 

vegar 320 einstaklinga sem slitu sambúð. Nafnalisti fékkst úr tölvukerfi sýslu-

mannsins í Reykjavík yfir einstaklingana í þýðinu og, þar sem ekki voru fyrirliggjandi 

upplýsingar um símanúmer einstaklinganna, var símanúmerum þeirra flett upp hjá 

ja.is. Úrtak rannsóknarinnar samanstendur af þeim foreldrum sem voru með 

símanúmer sitt á skrá hjá ja.is, 446 einstaklingar. Þess slags úrtak flokkast undir 

hentugleikaúrtak en þá velur rannsakandi þátttakendur af því að auðvelt er að ná til 

þeirra. Það er ekki háð tilviljun hverjir lenda í úrtakinu og ekki hafa allir jafnan 

möguleika á að vera í úrtaki. Hentugleikaúrtak er oft notað þegar lítill tími og 

kostnaður skipta máli en þess í stað dregur úr alhæfingargildi úrtaks yfir á þýði, þar 

sem hópurinn sem næst í endurspeglar ekki endilega þýðið. Úrtak af þessari gerð er 

helst notað þegar markmið rannsókna er að draga ályktanir um tengsl á milli breytna 

frekar en að álykta um meðaltal eða hlutfall í þýði (Þórólfur Þórlindsson og Þorlákur 

Karlsson, 2003). 

Af þeim 446 manns sem voru í úrtakinu var 174 manna brottfallshópur sem 

ekki náðist í þrátt fyrir ítrekaðar tilraunir. Ýmist var slökkt á síma þeirra, símtölum 

var ekki svarað eða einstaklingar voru ekki heima við. Einungis gafst kostur á því að 

hringja á dagtíma og náðist því ekki í marga sem eingöngu höfðu heimanúmer sitt á 

skrá. Í heildina náðist í 272 einstaklinga og af þeim gáfu 235 samþykki sitt en 37 vildu 

ekki taka þátt. Alls bárust 175 gild svör, sem samsvarar 39,2% svarshlutfalli. 

3.5 Persónuvernd 

Leyfi Persónuverndar verður að afla þegar ekki liggur fyrir upplýst samþykki eða 

lagaheimildir fyrir vinnslu persónuupplýsinga í þágu rannsókna. Sækja þarf leyfi fyrir 

„vinnslu persónuupplýsinga um félagsleg vandamál manna eða önnur einkalífsatriði, 

s.s. hjónaskilnaði, samvistarslit, ættleiðingar og fóstursamninga” (Persónuvernd, 

e.d.). 

 Þar sem viðfangsefni rannsóknarinnar snýr að hjónaskilnuðum og 

samvistarslitum bar að senda umsókn til Persónuverndar áður en vinna við 

rannsóknina gat hafist. Jafnframt þurfti að fá leyfi Persónuverndar fyrir aðgang að 

upplýsingum hjá sýslumanninum í Reykjavík. Leyfi fékkst fyrir framkvæmd 

verkefnisins og aðgangi að persónuupplýsingum en deiladarstjóri sifjadeildar 

sýslumannsins í Reykjavík gerði athugasemdir við leyfið þar sem hann var skráður 

sem ábyrgðaraðili. Eftir smávægilegar breytingar fékkst nýtt leyfi, nr. 

2012050700ÞS/--.  

Meðal þeirra skilyrða sem bar að uppfylla við framkvæmd rannsóknar var að 

öll vinna með persónuupplýsingar skyldi fara fram í húsnæði sýslumannsins í 

Reykjavík og mátti ekki fara með þess slags upplýsingar úr húsi. Þessu skiliyrði var 

fylgt eftir í hvívetna þar sem upplýsingar um nöfn og símanúmer þátttakenda fóru 

ekki úr húsi embættisins og úthringingar fóru fram á skrifstofu þess. 

3.6 Siðferðileg álitamál 

Þegar gerðar eru rannsóknir á fólki eða dýrum ber að hafa hagsmuni þátttakenda að 

leiðarljósi og er það gert með því að tryggja að þeir verði ekki fyrir tjóni af völdum 

rannsóknarinnar og að hún þjóni þeim tilgangi að bæta hagsmuni ákveðinna hópa 

(Sigurður Kristinsson, 2003). 

Meðal þeirra atriða sem huga þarf að þegar rannsókn af þessu tagi er 

framkvæmd er að fyllsta trúnaðar sé gætt og að nafnleynd sé tryggð svo ekki sé 

hægt að rekja svör einstaklinga til þeirra. Komið var til móts við þetta með því að 

nöfnum á listanum voru gefin númer og var listanum eytt þegar svör höfðu borist og 

úrvinnsla hófst. Í úrvinnslu gagnanna komu engin nöfn eða persónuauðkenni fram og 

því er ekki hægt að rekja svör þátttakenda til þeirra. Niðurstöðukaflinn inniheldur 

ekki upplýsingar um einstaka þátttakendur heldur er fjallað um gögnin sem eina 

heild.  

Þar sem nafnalistinn yfir þátttakendur var unninn upp úr tölvukerfi 

sýslumannsins í Reykjavík skrifaði rannsakandi undir trúnaðaryfirlýsingu þess efnis að 

fyllsta trúnaðar sé gætt varðandi þau gögn og upplýsingar sem komist er í tæri við 

hjá embættinu.  

Ákvörðun var tekin um að velja eitt tiltekið ár sem gengið var frá lögskilnaði og 

sambúðarslitum. Árið 2009 varð fyrir valinu þar sem nokkur tími var liðinn frá því að 

skilnaðurinn átti sér stað þegar rannsókn var framkvæmd. Á þessum tíma ættu 

þátttakendur að hafa fengið nokkra fjarlægð á skilnaðinn og haft möguleika til að fá 

reynslu af foreldrasamstarfi.  

Jafnframt var ákveðið til hagræðingar að þýðið kæmi frá einu sýslumanns-

embætti. Að hafa samband við og sækja eftir samþykki skilnaðarforeldra úr mörgum 

sýslumannsembættum víðsvegar um landið taldist of flókið og tímafrekt og varð því 

stærsta embættið fyrir valinu, embætti sýslumannsins i Reykjavík, sem gengur frá 

flestum lögskilnuðum og sambúðarslitum á landinu. Þar sem þátttakendurnir gengu 

allir frá skilnaði hjá sama embættinu er ekki hægt að alhæfa niðurstöður 

rannsóknarinnar yfir á alla skilnaðarforeldra á Íslandi þetta ár. Munur getur verið á 

milli embætta hvernig staðið er að ráðgjöf í tengslum við skilnað og er ekki tekið tillit 

til þess í þessari rannsókn.  

Rannsakandi þarf ávallt að hafa í huga það sem hann hefur í eigin bakpoka 

þegar hann vinnur verkefni sem þetta. Möguleiki er á því að reynsla rannsakanda af 

efninu geti litað sýn hans á verkefnið en reynslan getur þó verið hvort tveggja styrkur 

eða hindrun. Með því að vera meðvitaður um tengslin við viðfangsefnið ætti reynsla 

frekar að vera styrkur en hindrun. 

3.7 Þátttakendur 

Spurningalisti var sendur í tölvupósti til 235 foreldra sem gengu frá lögskilnaði eða 

sambúðarslitum hjá sýslumanninum í Reykjavík árið 2009. Alls svöruðu 99 konur 

rannsókninni og 72 karlar en fjórir svarendur merktu ekki við kyn í spurningar-

listanum. Aldursdreifing þátttakenda var nokkuð ójöfn en um 43% svarenda var 30-

39 ára og svipaður fjöldi, eða 39%, á aldrinum 40-49 ára. 9% var 29 ára eða yngri og 

10% 50 ára eða eldri. 

 Menntun svarenda dreifðist einnig nokkuð ójafnt en um helmingur hafði 

háskólapróf, 30% hafði lokið starfsmenntun (t.d. frá tækniskóla, iðnskóla eða 

verkmenntaskóla), 12% var með stúdentspróf og 9% hafði lokið grunnskóla eða 

minna.  

 Við skilnað átti um 70% svarenda eitt (34%) eða tvö (37%) börn með fyrr-

verandi maka sínum, 17% áttu þrjú börn og 12% fjögur eða fleiri. Hafa skal í huga að 

ef báðir foreldrar barna hafa svarað könnuninni teljast börn þeirra tvisvar sinnum. 

Við nánari skoðun kom í ljós að fólk taldi almennt með börn sín sem komin voru yfir 

18 ára aldur við skilnað. Hefði því farið betur ef hugtakið barn hefði verið skilgreint 

nánar þannig að svarendur hefðu gefið upp fjölda sameiginlegra barna undir 18 ára 

aldri.  

4 Niðurstöður 

Spurningarlistinn skiptist upp í fjóra hluta. Fyrsti hlutinn var um 

bakgrunnsspurningar, meðal annars um aldur, kyn, menntun, hjúskaparstöðu og 

aldur barna. Annar hlutinn snéri að fyrirkomulagi forsjár barns/barna og umgengni, 

viðhorfi foreldra til þessa sem og hagsmunum barnsins. Í þriðja hluta var spurt um 

samskipti og samvinnu í tengslum við skilnað og í dag. Í fjórða og síðasta hlutanum 

var spurt um skilnaðarráðgjöf, reynslu foreldra og viðhorf sem og þörf þeirra og 

óskir. 

Í fyrsta hluta voru foreldrarnir meðal annars spurðir að núverandi 

hjúskaparstöðu sinni og sjást niðurstöður spurningarinnar á mynd 4. Stærstur hluti 

þátttakenda, 44%, voru einhleypir, um fjórðungur svarenda, 26%, var í sambúð og 

22% í föstu sambandi án sambúðar. 14 þátttakendur, 8%, höfðu gift sig en það kom 

fram í nokkrum símtölum við þátttakendur að þeir hefðu tekið saman við fyrrverandi 

maka á ný og höfðu sumir gengið í hjónaband á þeim árum sem liðið höfðu frá 

skilnaði. Átti það við um pör sem gengið höfðu frá sambúðarslitum árið 2009.  

 

Mynd 4. Hver er hjúskaparstaða þín? (N=175) 

 Heildarfjöldi sameiginlegra barna við skilnað voru 362 en þó er einhver fjöldi 

barna sem talinn er tvisvar sinnum. Ef skoðaður er sá fjöldi barna sem ekki hafði náð 

18 ára aldri við skilnað foreldra sinna má sjá að heildarhópurinn eru 311 börn og 

voru flest þeirra 2-4 ára þegar gengið var frá skilnað, 26% af öllum börnunum, eins 

og sjá má á mynd 5.  

Mynd 5. Hver var aldur barna ykkar við skilnað? (N=175) 

 Ekki var mikill munur á fyrirkomulagi skilnaðar þátttakenda, en 45% höfðu 

slitið sambúð við fyrrverandi maka og 55% höfðu gengið frá lögskilnaði. Þegar 

fyrirkomulag skilnaðar er borið saman við aldur svarenda mælist marktækur munur á 

svörunum, sjá mynd 6. Þeir sem slitu sambúð eru yngri, en 65% þeirra eru yngri en 

40 ára og 35% 40 ára eða eldri. Þátttakendur sem gengu frá lögskilnaði eru aftur á 

móti eldri, 38% þeirra eru yngri en 40 ára og 61% 40 ára eða eldri.  

 

Mynd 6. Skilnaðarfyrirkomulag borið saman við aldur svarenda (N=171, P=0,001) 

4.1 Forsjá og umgengni 

Þátttakendur voru spurðir um fyrirkomulag forsjár og umgengni, hvort þeir væru 

sáttir með fyrirkomulagið, hvort börnin hefðu verið með í ráðum við ákvarðanatöku 

og hvort fyrirkomulagið hentaði barni eða börnum þeirra.  

Sjá má á mynd 7 að þegar spurt var hvernig forsjá sameiginlegra barna er 

hagað í dag svaraði afgerandi meirihluti að forsjáin væri sameiginleg, eða 89%. 9%, 

eða 14 manns, fara einir með forsjána. Þar af eru 13 konur og einn karl. Einungis 2%, 

eða fjórir einstaklingar, eru forsjárlausir og allt eru það karlmenn. Enginn 

þátttakenda deilir forsjá barna sinna með núverandi maka sínum.  

 

Mynd 7. Hvernig er forsjá sameiginlegra barna ykkar hagað í dag? (N=168) 

 Almennt sætti virðist vera hjá þátttakendum varðandi forsjárfyrirkomulag en 

83% svarenda er sáttur við fyrirkomulag forsjár og vill engu breyta og er 

kynjahlutfallið jafnt, sjá mynd 8. 14% myndi vilja vera ein eða einn með forsjána og 

voru konur þar í meiri hluta, 17 talsins, og karlar í minnihluta, eða alls 5. Hlutfall 

þátttakenda sem myndu vilja að forsjáin yrði sameiginleg er 3%, eða sex 

einstaklingar, en þar er einungis um karlmenn að ræða. Enginn vildi breyta fyrir-

komulaginu þannig að hitt foreldrið yrði eitt með forsjá barnsins eða barnanna. 

Mynd 8. Myndir þú vilja breyta forsjárfyrirkomulagi? (N=168)  

 Foreldrarnir voru spurðir að því hvort börn þeirra hafi verið með í ráðum 

þegar ákvörðun um forsjá hafi verið tekin og svaraði mikill meirihluti að svo hefði 

ekki verið, 87%. Einungis í 13% tilfella höfðu börnin verið með í ráðum við 

ákvarðanatöku. 

 Á mynd 9 má sjá að almennt töldu þátttakendur núverandi skipan forsjár 

henta barni eða börnum þeirra mjög vel eða nokkuð vel, eða alls í 82% tilfella. 13% 

töldu að forsjárskipanin hentaði hvorki vel né illa. 5%, eða 8 einstaklingar, héldu að 

hún hentaði nokkuð eða mjög illa, 5 konur og 3 karlar. 

 

Mynd 9. Hversu vel eða illa heldur þú að núverandi skipan forsjár henti barninu/börnunum? 
(N=172) 

 Þegar spurt var um núverandi fyrirkomulag umgengni barns eða barna við 

foreldrið sem það á ekki lögheimili hjá voru börnin jafnt hjá foreldrum sínum í 22% 

tilfella, 26% svarenda sögðu börn sín hjá umgengnisforeldri sínu framlengda aðra 

hverja helgi (t.d. frá fimmtudegi til mánudags) og 14% aðra hverja helgi (t.d. frá 

föstudegi til sunnudags), sjá mynd 10. Ekki var algengt að umgengnin væri minna en 

önnur hver helgi, en það var einungis í 3% tilfella. Tveir þátttakendur, eða um 1% 

svarenda, sögðu enga umgengni vera til staðar. Við þessari spurningu var algengast 

að þátttakendur merktu við svarmöguleikann annað og skrifuðu útskýringar í 

textabox, eða 28%. Nokkuð var um að umgengni væri mikil en utan þess ramma sem 

svarmöguleikarnir gáfu. Jafnframt var algengt að svarendur sögðu umgengnina vera 

frjálsa og fara fram hvenær sem barni eða umgengnisforeldri óskaði þess. Aðrir 

sögðu umgengni vera litla sem enga. Einnig voru dæmi um það að foreldrar byggju í 

sitthvoru landinu og væri umgengni því óregluleg, lítil eða engin.  

 

Mynd 10. Hvert er fyrirkomulag umgengni barns/barna við foreldrið sem það á ekki lögheimili hjá? 
(N=175) 

 Þegar þátttakendur voru spurðir að því hvernig umgengni barns eða barna 

þeirra hefði verið ákvarðað svaraði stærstur hluti að foreldrarnir hefðu sjálfir komist 

að samkomulagi (95%), annars vegar án aðstoðar fagaðila í 81% tilfella og hins vegar 

með aðstoð fagaðila í 14%, sjá mynd 11. Enginn þátttakenda hafði fengið úrskurð hjá 

sýslumanni, einn fékk ákvörðun um umgengni með dómssátt og einn með dómi 

dómstóla. Sex þátttakendur merktu við annað og skrifuðu í textabox og tveir þeirra 

sögðu umgengnismál vera á borði sýslumanns.  

 

Mynd 11. Hvernig var umgengni barns/barna ákvarðað? (N=175) 

 Á mynd 12 má sjá niðurstöður spurningarinnar um hve sáttir eða ósáttir 

þátttakendur eru með núverandi fyrirkomulag umgengni, skipt eftir kyni svarenda. 

Um 73% svarenda eru mjög sáttir (42%) eða frekar sáttir (31%) og er lítill munur á 

kynjunum. 10% eru hlutlausir, örlítið stærra hlutfall karla en kvenna. 16% eru frekar 

ósáttir (10%) eða mjög ósáttir (6%) og eru konur (19) almennt ósáttari en karlar (9). 

Af þeim sem eru ósáttir með fyrirkomulag umgengni eru fleiri með umgengni aðra 

hverja helgi eða oftar, í 17 tilfellum, en færri með umgengni sjaldnar, óreglulega og 

jafnvel aldrei, eða í 12 tilfellum, og er algengasta ástæðan fyrir lítilli umgengni 

búseta umgengnisforeldris erlendis. 

Mynd 12. Hve sátt(ur) eða ósátt(ur) ert þú með núverandi fyrirkomulag um umgengni? 
Kynjahlutfall (N=170) 

Líkt og í spurningunum um forsjá voru foreldrarnir spurðir að því hvort börn 

þeirra hafi verið með í ráðum þegar ákvörðun um umgengni var tekin. Eins og áður 

voru börnin í fæstum tilvikum höfð með í ráðum við ákvarðanatökuna. 81% sögðu 

börnin ekki hafa verið með í ráðum og 18% sögðu börnin hafa verið með. Eilítið fleiri 

þátttakenda hafði haft börn sín með í ráðum þegar ákvörðun um umgengni var tekin 

en þegar forsjá var ákvörðuð. 

 Spurt var að því hversu vel eða illa þátttakendur héldu að núverandi 

fyrirkomulag um umgengni hentaði barni eða börnum. Um 77% svöruðu að það 

hentaði mjög vel (35%) eða nokkuð vel (42%) og var lítill munur á kynjunum. 

Þátttakendur sem töldu það henta hvorki henta vel né illa voru um 13%, en fleiri 

karlar (14) en konur (8) merktu við þann möguleika. Um 11% þátttakenda töldu að 

núverandi umgengnisfyrirkomulag henta börnum sínum nokkuð illa (8%) eða mjög 

illa (3%), og voru konur (15) í ríkara mæli þeirrar skoðunar en karlar (3), eins og fram 

kemur á mynd 13. 

Mynd 13. Hversu vel eða illa heldur þú að núverandi fyrirkomulag um umgengni henti barninu/ 
börnunum? Kynjahlutfall (N=167) 

4.2 Samskipti og samvinna 

Næsti hluti spurningalistans snéri að samskiptum og samvinnu við fyrrverandi maka, 

deilur við hann í tengslum við skilnaðinn og í dag og hversu sammála aðilarnir væru 

um ýmsa þætti. 

Spurt var að því hversu oft svarendur væru í samskiptum við fyrrverandi maka 

sinn vegna barnsins að jafnaði, sjá mynd 14. Þeir foreldrar sem eru í samskiptum við 

fyrrverandi maka sinn vegna barns þeirra að jafnaði á hverjum degi eru um 7%, um 

það bil einu sinni í viku eru um 17% og um fjórðungur nokkrum sinnum í viku. Annar 

fjórðungur svarenda er í samskiptum við fyrrverandi maka nokkrum sinnum í 

mánuði, 13% um það bil einu sinni í mánuði og 9% eru í samskiptum sjaldnar en einu 

sinni í mánuði. 10 einstaklingar, eða 6%, eru aldrei í samskiptum við fyrrverandi 

maka sinn. 

35%

41%

8%
11%

4%

34%

42%

20%

3% 1%

%

5%

10%

15%

20%

25%

30%

35%

40%

45%

Mjög vel Nokkuð vel Hvorki vel né 
illa

Nokkuð illa Mjög illa

Kvenkyn Karlkyn



  

49 

 

Mynd 14. Hversu oft ertu í samskiptum við fyrrverandi maka þinn vegna barnsins að jafnaði? 
(N=174) 

 Á mynd 15 má sjá niðurstöðurnar þegar spurt var að því hversu vel eða illa 

samvinnan gengi sem foreldrar. Var mat stærsta hluta svarenda, eða 66%, sem svo 

að samvinnan gengi mjög vel (37%) eða frekar vel (29%). 17% töldu samvinnuna 

ganga hvorki vel né illa. Önnur 17% sögðu samvinnuna ganga frekar illa (10%) eða 

mjög illa (7%).  

 

Mynd 15. Hversu vel eða illa gengur samvinna milli ykkar sem foreldrar að þínu mati? (N=174) 

 Svörin við spurningunni um hversu miklar eða litlar deilur ríktu milli 

foreldranna í tengslum við skilnaðinn dreifðust nokkuð jafnt, eins og sjá má á mynd 

16. 45% svarenda sögðu mjög miklar (18%) eða nokkuð miklar deilur (27%) hafa ríkt í 

tengslum við skilnaðinn. 43% sögðu deilurnar hafa verið nokkuð litlar (23%) eða 

mjög litlar (20%). Engar deilur ríktu milli foreldranna í tengslum við skilnaðinn í 12% 

tilfella. 

 

Mynd 16. Hversu miklar eða litlar deilur ríktu milli ykkar í tengslum við skilnaðinn? (N=175) 

 Á mynd 17 má sjá breytinguna sem orðið hefur á deilum milli foreldra þegar 

frá líður skilnaði en þegar spurt var að því hve miklar eða litlar deilur ríkja á milli 

þeirra í dag sögðust 11% að deilurnar væru mjög miklar (3%) eða nokkuð miklar 

(9%). Um helmingur svarenda sögðu deilurnar nokkuð litlar (17%) eða mjög litlar 

(34%). Engar deilur er um að ræða milli foreldranna í 38% tilfella. 

Mynd 17. Hversu miklar eða litlar deilur ríkja á milli ykkar í dag? (N=175) 

 Ef svör þátttakenda við spurningu um deilur sem ríkja á milli þeirra í dag eru 

borin saman við svör við spurningu um samskipti vegna barna kom í ljós marktækur 

munur á tíðni samskipti eftir því hve miklar eða litlar deilur ríkja á milli foreldranna. Á 

mynd 18 má sjá að þeir sem eiga í deilum við fyrrverandi maka sinn eru almennt 

sjaldnar í samskiptum við hann vegna barna þeirra. Yfir helmingur svarenda sem eru 

í mjög eða nokkuð miklum deilum, eða 55%, eru í samskiptum við fyrrverandi maka 

sinn einu sinni í mánuði eða sjaldnar. Þar af eru sex einstaklingar sem segjast aldrei 

vera í samskiptum við fyrrverandi maka vegna barna þeirra. Yfir helmingur þeirra 

sem eru í mjög eða frekar litlum deilum (51%) eða engum deilum (57%) eru í 

samskiptum við fyrrverandi maka sinn vegna barna þeirra einu sinni í viku eða oftar. 

Þrír svarendur sem standa í mjög eða nokkuð litlum deilum segjast aldrei tala við 

fyrrverandi maka sinn og sama gildir um einn aðila sem er ekki í neinum deilum við 

sinn fyrrverandi. 

Mynd 18. Samanburður á hve mikil samskipti eru milli foreldranna miðað við deilur milli þeirra í 
dag (N=174, P<0,01) 

 Þátttakendur voru spurðir að því hvort þeir væru sammála eða ósammála 

fyrrverandi maka sínum um forsjárfyrirkomulag, umgengni, lögheimili, foreldra-

ábyrgð, samvinnu, fjárhag, það sem barninu er fyrir bestu og samskipti við fyrr-

verandi tengdafjölskyldu, sjá töflu 1. Almennt töldu þátttakendur sig vera mjög eða 

nokkuð sammála fyrrverandi maka sínum varðandi öll atriðin, þó hvað mest varðandi 

forsjárfyrirkomulag, lögheimili og það sem barninu er fyrir bestu. Foreldrar voru 

hvað mest ósammála þegar kom að fjárhag. Almennt var svipaður fjöldi foreldra sem 

vissi ekki hvort þeir væru sammála eða ósammála fyrrverandi maka sínum varðandi 

öll atriðin, en þó var nokkuð hærra hlutfall foreldra sem vissi ekki hvort það væri 

sammála eða ekki um fjárhag og samskipti við fyrrverandi tengdaforeldra.  

Tafla 1. Eruð þið sammála eða ósammála um eftirfarandi atriði? (N=175) 

4.3 Ráðgjöf 

Næsti hluti spurningarlistans fjallaði um skilnaðarráðgjöf. Meðal þess sem 

þátttakendur voru spurðir var hvort og hvar foreldrarnir hafi fengið ráðgjöf og hve 

sáttir þeir hafi verið með hana. Einnig voru foreldrarnir spurðir hvar þeir hafi fengið 

upplýsingar og ráðgjöf um ýmis atriði og hvar þeir hefðu viljað fá upplýsingar og 

ráðgjöf um sömu atriðin. 

4.3.1 Reynsla af ráðgjöf 

Þátttakendur voru spurðir að því hvort þeir hafi farið í skilnaðarráðgjöf fyrir eða við 

skilnaðarákvörðun. Í athugasemdum við spurninguna var skilnaðarráðgjöf skilgreind 

sem „ráðgjöf hlutlauss fagaðila sem vinnur að því að aðstoða foreldra við að haga 

málum á þann hátt sem telst bestur fyrir barnið“. Þátttakendur voru beðnir um að 

merkja við alla svarmöguleika sem áttu við og fer því heildarprósentutalan yfir 100 á 

mynd 19, þar sem sumir sóttu ráðgjöf til fleiri en eins fagaðila. Um helmingur 

svarenda, eða 51%, hafði farið í skilnaðarráðgjöf og hafði stærstur hluti þeirra farið 

til prests, færri til sálfræðings og fæstir til félagsráðgjafa. Um 49% svarenda hafði 

ekki farið í ráðgjöf í kringum skilnaðinn og gáfu flestir upp þá ástæðu að hvorugu 

þeirra hafi þótt þörf á því, færri sögðu annað eða bæði þeirra ekki hafa viljað fara og 

fæstir sögðust ekki hafa vitað að það hafi staðið þeim til boða.  

 

Mynd 19. Fóruð þið í skilnaðarráðgjöf fyrir/við skilnaðarákvörðun? (N=160) 

Í töflu 2 eru bornar saman upplýsingar um hvort foreldrar hafi farið í 

skilnaðarráðgjöf í tengslum við skilnað sinn við hversu miklar deilur ríktu á milli 

þeirra á þeim tíma. Stærra hlutfall af þeim sem áttu í nokkuð eða mjög miklum 

deilum fór í ráðgjöf til fagaðila (61%) en af þeim sem áttu í mjög eða nokkuð litlum 

deilum (44%). Um helmingur (52%) þeirra sem átti ekki í deilum við fyrrverandi maka 

í tengslum við skilnað fór í ráðgjöf til fagaðila. Algengara er að þeir foreldrar sem áttu 

í litlum eða engum deilum hafi ekki þótt þörf á því að fara í skilnaðarráðgjöf en þeir 

sem áttu í miklum deilum. Af þeim sem sóttu ekki skilnaðarráðgjöf vegna þess að 

annað eða bæði foreldranna vildu ekki fara koma flestir úr hópi þeirra sem voru í 

mjög eða nokkuð miklum deilum við skilnaðinn. 

Tafla 2. Ráðgjöf samanborin við deilur í tengslum við skilnað (N=163) 

 

Þátttakendur voru spurðir að því frá hverjum þeir hafi fengið upplýsingar eða 

ráðgjöf varðandi ýmis atriði í tengslum við skilnaðinn: almennar upplýsingar; 

samskipti og umgengni varðandi barnið/börnin; meðlag og framfærslumál; 

búsetumál barns og foreldra; lagalega stöðu og rétt barna; lagalega stöðu og rétt 

foreldra; og samskipti við fyrrverandi tengdaforeldra.  

 Ef teknar eru saman upplýsingarnar um þá ráðgjöf sem svarendur fengu í 

tengslum við skilnaðinn og hjá hverjum þeir fengu upplýsingarnar/ráðgjöfina má sjá 

á töflu 3 að þeir sem fengu upplýsingar eða ráðgjöf hafi í flestum tilfellum fengið þær 

hjá sýslumanni. Það atriði sem sker sig úr er upplýsingar og ráðgjöf um samskipti við 

tengdaforeldra en það hafa foreldrarnir helst fengið frá sálfræðingi eða presti. 

Algengt er að svarendur hafi ekki fengið upplýsingar eða ráðgjöf um þau atriði sem 

rétt bæði barna og foreldra. Einnig fékk stór hluti ekki upplýsingar um búsetumál 

barns og foreldra. 

Tafla 3. Frá hverjum fékkstu eftirfarandi upplýsingar eða ráðgjöf í tengslum við skilnaðinn? (N=175) 

 

4.3.2 Viðhorf til ráðgjafar  

Af þeim sem höfðu farið í ráðgjöf til fagaðila í tengslum við skilnað voru um 38% 

mjög (16%) eða frekar (22%) sáttir við skilnaðarráðgjöfina, 17% voru frekar (10%) 

eða mjög (7%) ósáttir við hana og nær helmingur, eða 45%, var hlutlaus í garð 

ráðgjafarinnar. 

 Ef nánar er rýnt í svör þeirra sem fóru í skilnaðarráðgjöf má sjá á mynd 20 að 

þeirra sem sóttu ráðgjöf hjá sálfræðingi voru mjög (14%) eða frekar (47%) sáttir, 28% 

hlutlausir og 11% frekar (8%) eða mjög (3%) ósáttir. Þeir sem fengu ráðgjöf hjá 

félagsráðgjafa voru í 30% tilfella mjög (12%) eða frekar (18%) sáttir, 41% voru 

hlutlausir og um 30% voru frekar (12%) eða mjög (18%) ósáttir. 

Mynd 20. Hve sáttir svarendur voru við skilnaðarráðgjöf hjá mismunandi fagaðilum (N=89) 

Spurt var hvort foreldrarnir teldu sig hafa fengið þá aðstoð sem þeir þurftu til 

að koma á góðu fyrirkomulagi fyrir börn sín. Svörin dreifðust nokkuð jafnt þar sem 

37% sögðust hafa að öllu leyti (11%) eða að miklu leyti (26%) hafa fengið þá aðstoð 

sem þeir töldu þurfa. 34% voru hlutlausir og 29% sögðust hafa að litlu leyti (15%) eða 

engu leyti (14%) hafa fengið aðstoðina sem þurfti til að koma á góðu fyrirkomulagi 

fyrir börnin. 

 Marktækur munur mælist á því hversu mikla eða litla aðstoð þátttakendur 

telja sig hafa fengið til að koma á góðu fyrirkomulagi fyrir börn sín miðað við hversu 

miklar eða litlar deilur voru á milli þeirra í tengslum við skilnaðinn, sjá mynd 21. 

Svipað hlutfall foreldra sem átti í miklum deilum og litlum deilum töldu sig hafa 

fengið nægilega aðstoð, um 39% í báðum hópunum. Yfir tvöfalt fleiri úr hópi þeirra 

sem áttu í mjög eða nokkuð miklum deilum töldu sig ekki hafa fengið nægilega 

aðstoð (43%) en úr hópi þeirra sem áttu í mjög eða nokkuð litlum deilum (20%). 

Stærstur hluti þeirra sem áttu í engum deilum í tengslum við skilnað voru hlutlausir í 

garð spurningarinnar.  

Mynd 21. Nægileg aðstoð til að koma á góðu fyrirkomulagi samanborið við deilur í tengslum við 
skilnað (N=170, P<0,001). 

Þegar spurt var að því á hvaða tímabili þátttakendur telja að ráðgjöf vegna 

skilnaðar skipti almennt mestu máli svöruðu 58% að hún skipti mestu máli fyrir 

framkvæmd skilnaðar, 33% sögðu við framkvæmd skilnaðar og 9% sögðu ráðgjöfina 

skipta mestu máli þegar líður frá skilnaði, sjá mynd 22. 

 

Mynd 22. Á hvaða tímabili telur þú að ráðgjöf vegna skilnaðar skipti mestu máli almennt? (N=162) 

Einnig var spurt hvar, að þátttakendanna mati, skilnaðarráðgjöf ætti að fara 

fram. 54% svöruðu að hún ætti að fara fram hjá fagfólki á stofu, 29% hjá opinberri 

félagsþjónustu, 15% hjá sýslumanni og 2% hjá heilsugæslustöð, sjá mynd 23. 

Mynd 23. Hvar, að þínu mati, á skilnaðarráðgjöf að fara fram? (N=163) 

4.3.3 Þörf fyrir ráðgjöf  

Þátttakendur voru spurðir að því hvaðan þeir hefðu viljað fá upplýsingar og ráðgjöf 

um ýmsa þætti: almennar upplýsingar; samskipti og umgengni varðandi 

barnið/börnin; samvinnu foreldra; meðlag og framfærslumál; búsetumál barns og 

foreldra; lagalega stöðu og rétt barna; lagalega stöðu og rétt foreldra; og samskipti 

við fyrrverandi tengdaforeldra. Niðurstöðurnar skiptust greinilega í tvo flokka. 

Annars vegar má sjá á mynd 24 niðurstöður atriða varðandi fjárhagsleg og 

lagaleg atriði. Upplýsingar og ráðgjöf varðandi þá þætti vildu foreldrarnir fyrst og 

fremst sækja til sýslumanns, eða í 33-42% tilfella, en til lögmanna í 14-27% tilfella og 

félagsráðgjafa í 11-19%. Á milli 15% og 20% töldu sig ekki hafa þörf fyrir ráðgjöf og 

upplýsingar varðandi þau atriði sem spurt var um. 

Mynd 24. Frá hverjum hefðir þú viljað fá upplýsingar eða ráðgjöf í tengslum við skilnaðinn? Lagaleg 
og fjárhagsleg atriði (N=175) 

Hins vegar má sjá á mynd 25 hvernig foreldrarnir hefðu viljað fá upplýsingar og 

ráðgjöf varðandi atriði sem snúa að samskiptum og samvinnu hjá félagsráðgjafa og 

sálfræðingi en einnig hjá sýslumanni. Um 25% svarenda hefði viljað fá ráðgjöf hjá 

félagsráðgjafa varðandi þessi atriði og um 20% hefði viljað fá þau hjá sálfræðingi og 

sýslumanni. Þó sker sig úr upplýsingar og ráðgjöf varðandi samskipti við fyrrverandi 

tengdaforeldra, en það hefðu 36% foreldra viljað sækja til sálfræðings en 7% til 

sýslumanns. Aftur sögðust milli 15% og 20% foreldra sig ekki hafa þörf á upplýsingum 

og ráðgjöf um þessi atriði. 

 

Mynd 25. Frá hverjum hefðir þú viljað fá upplýsingar eða ráðgjöf í tengslum við skilnaðinn? Atriði 
tengd samvinnu og samskiptum (N=175) 

5 Umræða og ályktanir 

Markmið þessarar rannsóknar var að kanna viðhorf, reynslu og þörf fráskilinna 

foreldra fyrir skilnaðarráðgjöf. Í þessum kafla eru helstu niðurstöður rannsóknar-

innar reyfaðar og þær tengdar fræðilegri umfjöllun hér að framan. Rannsóknar-

spurningum sem settar voru fram í upphafi er svarað og dregnar eru ályktanir út frá 

þeim og tillögur settar fram. 

5.1 Hver eru viðhorf og reynsla skilnaðarforeldra til ráðgjafar?  

Um helmingur foreldranna sótti skilnaðarráðgjöf til fagaðila fyrir eða við 

skilnaðarákvörðun og algengast var að foreldrarnir sóttu ráðgjöf hjá presti. Þetta má 

rekja til þess að samkvæmt hjúskaparlögum nr. 31/1993 er skylt að „leita um sættir 

með hjónum sem eiga ósjálfráða barn, annað eða bæði, er þau hafa forsjá fyrir”. Þar 

sem markmið sáttaumleitanar er að athuga hvort forsendur séu til þess að hægt sé 

að halda hjónabandinu áfram er ekki um eiginlega skilnaðarráðgjöf að ræða. 

Almennt fengu foreldrarnir ekki uppýsingar og ráðgjöf hjá presti um þá þætti sem 

spurt var um í rannsókninni. 

Innan við fjórðungur þeirra sem sótti skilnaðarráðgjöf hjá fagaðila leituðu til 

sálfræðinga og lítill hluti fór til félagsráðgjafa. Að fáir hafi sótt ráðgjöf til 

félagsráðgjafa er í takt við nýlegar niðurstöður könnunar um skilnaðarráðgjöf 

félagsráðgjafa þar sem fram kom að lítill hluti starfs félagsráðgjafa fer í ráðgjöf vegna 

skilnaðar (Sigrún Júlíusdóttir og Íris Dögg Lárusdóttir, í prentun). 

Annar helmingur svarenda fór ekki í neina ráðgjöf í tengslum við skilnað sinn. 

Algengast var að aðilum hafi ekki þótt þörf á því og átti það helst við um þá sem áttu 

í litlum eða engum deilum við fyrrverandi maka sinn. Af þeim sem voru í mjög eða 

nokkuð miklum deilum í tengslum við skilnað og fóru ekki í ráðgjöf, var algengasta 

ástæðan sú að annað eða bæði hafi ekki viljað fara í ráðgjöf.  

Algengast er að foreldrarnir séu hlutlausir í garð þeirrar ráðgjafar sem þeir 

sóttu hjá fagaðila í tengslum við skilnað. Sérstaklega á þetta við um þá sem sóttu 

ráðgjöf hjá félagsráðgjafa. Yfir þriðjungur var sáttur við ráðgjöfina og þá sér í lagi þeir 

sem fengu ráðgjöf hjá sálfræðingi. Ósáttastir voru þeir sem leituðu til félagsráðgjafa. 

Þessar niðurstöður eru umhugsunarefni sérstaklega í ljósi þess að menntun og hæfni 

félagsráðgjafa ætti að henta einkar vel í skilnaðarráðgjöf. Grunnhugmyndafræði 

félagsráðgjafar, að vinna með einstaklingnum að lausn út frá heildarsýn á vandann, 

er sú nálgun sem nýtist einna best þegar mæta á þeim ólíka hópi sem skilnaðar-

foreldrar eru (Sigrún Júlíusdóttir og Íris Dögg Lárusdóttir, í prentun). 

Ráðgjöf og upplýsingar um þætti sem tengjast skilnaði fengu flestir foreldranna 

hjá sýslumanni. Algengara er að foreldrarnir hafi fengið upplýsingar og ráðgjöf hjá 

lögmönnum en félagsráðgjöfum og sálfræðingum. Einnig er algengt að foreldrarnir 

hafi ekki fengið neina ráðgjöf eða upplýsingar um atriðin sem spurt var um. Í ljósi 

þess að skv. 33. gr. barnalaga er sýslumönnum skylt að bjóða foreldrum sérfræði-

ráðgjöf er athyglisvert að ekki fleiri hafi fengið upplýsingar og ráðgjöf hjá öðrum en 

sýslumanni. Virðast foreldrar því ekki nýta ákvæðið í miklum mæli. 

Rúmlega þriðjungur foreldranna telur sig hafa fengið nægilega aðstoð til að 

koma á góðu fyrirkomulagi fyrir börn sín eftir skilnað. Algengara er þó að foreldrar 

sem áttu í miklum deilum í tengslum við skilnaði telji sig ekki hafa fengið nægilega 

aðstoð. Það er því nokkuð ljóst að sá hópur foreldra sem deildi sín á milli í tengslum 

við skilnað var í þörf fyrir meiri aðstoð en gafst til að koma á góðu fyrirkomulagi fyrir 

börn þeirra.  

Að mati flestra foreldranna á skilnaðarráðgjöf að fara fram hjá fagfólki á stofu 

en einnig taldi stór hluti ráðgjöfina eiga fara fram hjá félagsþjónustu sveitar-

félaganna. Fáir töldu hana eiga að fara fram hjá sýslumanni, þar sem hún í raun fer 

að mestu leyti fram í dag. Það kom nokkuð á óvart hve margir vildu að 

skilnaðarráðgjöf færi fram á stofu. Mögulegt er að þátttakendur hafi ekki gert sér 

grein fyrir þeim kostnaði sem það felur í sér að sækja þjónustuna þangað. Mikill vilji 

er þó hjá foreldrunum að fá skilnaðarráðgjöf annarsstaðar en við embætti 

sýslumanna. Það virðist því vera þörf á að endurskoða það fyrirkomulag sem er við 

lýði í dag. 

5.2 Hver er þörf skilnaðarforeldra fyrir ráðgjöf? 

Á spurningarlistanum voru nokkrar spurningar sem snéru að forsjá og umgengni. Þar 

sem skilnaðarráðgjöf felur í flestum tilfellum í sér aðstoð til foreldra við að komast 

að samkomulagi um fyrirkomulag vegna barna sinna þótti mikilvægt að fá 

upplýsingar um þessi atriði frá foreldrunum. Út frá þessum upplýsingum, ásamt 

öðrum, er hægt að álykta um þörf foreldra fyrir skilnaðarráðgjöf. 

Forsjá barna þátttakenda var í um 90% tilfella sameiginleg og voru foreldrar 

almennt sáttir við forsjárskipan og vildu flestir engu breyta. Þetta er í takt við þá 

þróun sem hefur verið undanfarin ár eftir að lagabreytingar um sameiginlega forsjá 

sem meginreglu tóku gildi en sama hlutfall foreldra fer með sameiginlega forsjá eftir 

skilnað á landsvísu (Hagstofa Íslands, e.d. -a).  

Almennt er umgengni barns við það foreldri sem það á ekki lögheimili hjá rífleg 

og regluleg og sjaldgæft er að umgengni sé lítil eða engin. Nær allir foreldranna 

komust að samkomulagi sín á milli um fyrirkomulag umgengni, annaðhvort með eða 

án aðstoð fagaðila, eða 95%. Fjöldi rannsókna hefur sýnt fram á mikilvægi þess að 

samskiptum barns við foreldra eftir skilnað sé viðhaldið og að tengsl skerðist ekki 

(Dómsmála- og mannréttindaráðuneytið, 2010; Sigrún Júlíusdóttir og Nanna K. 

Sigurðardóttir, 2000). Miðað við niðurstöður þessarar rannsóknar virðast foreldrarnir 

flestir meðvitaðir um mikilvægi jafnra og ríkulegra samvista barns og umgengnis-

foreldris eftir skilnað. Einnig virðast foreldrarnir upp til hópa leggja sig fram við að 

komast að sameiginlegri niðurstöðu um umgengnisfyrirkomulag. Þó er nokkur hluti 

foreldranna, um 16%, sem ekki er sáttur við núverandi fyrirkomulag umgengni og á 

það frekar við um konur en karla.  

Sjaldgæft er að börn hafi verið með í ráðum þegar ákvörðun um forsjárskipan 

var tekin, en það var einungis í 13% tilfella. Þegar ákvörðun um umgengni var tekin 

voru örlítið fleiri börn með í ráðum, eða alls 18%. Eins og áður hefur komið fram 

hefur aukin áhersla verið lögð, í íslenskri löggjöf, á réttindi barna til að tjá skoðanir 

sínar í málum er þau varðar (Þyrí Halla Steingrímsdóttir, 2004). Í ljósi þessa ollu 

niðurstöður rannsóknarinnar varðandi aðkomu barna vonbrigðum. Með tillliti til þess 

að stærstur hluti barnanna er undir fimm ára aldri við skilnað foreldra og sameiginleg 

forsjá er meginregla eftir skilnað, má leiða líkum að því að ekki hafi verið brotið á 

réttindum barnanna þó þau hafi ekki verið með í ráðum. Að fleiri börn hafi verið með 

í ráðum um ákvörðun umgengni kemur ekki á óvart þar sem ekki er um neina 

meginreglu að ræða þegar kemur að umgengni og þarf því að taka ákvörðun um 

hana í hverju tilfelli. Þó mætti þessi tala vera mun hærri. 

Þar sem stærstur hluti foreldra telur forsjárfyrirkomulagið henta börnum 

sínum vel virðast þeirra hagsmunir hafa verið hafðir að leiðarljósi þegar forsjá var 

ákveðin. Einnig telja foreldrar umgengnisfyrirkomulag almennt henta barni sínu vel 

en algengara er að foreldrar telji fyrirkomulag umgengni henta barni sínu illa en 

þegar spurt var um forsjá. Sérstaklega töldu konur umgengni ekki henta barni sínu. 

Miðað við hve fá börn voru höfð með í ráðum við ákvarðanatöku og hve stór hluti 

taldi fyrirkomulagið henta barni sínu illa, eða um 11%, má draga þá ályktun að ekki 

séu hagsmunir barnsins ávallt hafðir að leiðarljósi þegar ákvörðun um umgengni er 

tekin.  

Algengt er að foreldrarnir hafi átt í deilum sín á milli í tengslum við skilnað en 

tæpur helmingur átti í mjög eða nokkuð miklum deilum og annar helmingur átti í 

litlum eða engum deilum. Þetta er í takt við niðurstöður fyrri rannsókna sem sýna að 

skilnaðarforeldrar er hópur fólks í mismunandi stöðu og með ólíkar þarfir (Sigrún 

Júlíusdóttir o.fl., 2012; Sigrún Júlíusdóttir og Sólveig Sigurðardóttir, í prentun). Þegar 

frá líður skilnaði fækkar deilum foreldranna og í dag eru allflestir í litlum eða engum 

deilum við fyrrverandi maka sinn. Þetta er í samræmi við niðurstöður rannsókna sem 

sýna að almennt taki einstaklinga um tvö ár að öðlast tilfinningalegan skilnað og 

aðlagast að breyttum aðstæðum (Beckett og Taylor, 2010; Carter og McGoldrick, 

1989; Emery, 2004). Þó hafa ekki allir foreldranna náð að vinna úr ágreiningi sínum 

við fyrrverandi maka sinn og er einhver hópur sem á enn í deilum í dag. 

Misjafnt er hve oft foreldrarnir eru í samskiptum við fyrrverandi maka sinn 

vegna barna sinna en þó eru þeir sem eiga í miklum deilum almennt sjaldnar í 

samskiptum en þeir sem eiga í litlum eða engum deilum. Niðurstöður rannsókna 

sýna að deilur milli foreldra og skortur á samskiptum og samvinnu þeirra á milli hafa 

neikvæðar afleiðingar á börn þeirra (Amato, 2000; Álfgeir Logi Kristjánsson o.fl, 

2007; Portnoy, 2008). Óunnar tilfinningar eru oftar en ekki drifkraftur ágreinings milli 

foreldra. Mikilvægt er því að foreldrar vinni í tilfinningum sínum og leysi 

ágreiningsefni sín og skapi þannig betri forsendur fyrir foreldrasamvinnu í þágu 

barnanna (Emery, 2004; Moxnes 2003; Sigrún Júlíusdóttir og Sólveig Sigurðardóttir, í 

prentun). 

Þegar spurt var um hvaðan þátttakendur hefðu viljað fá upplýsingar og ráðgjöf 

um ýmsa þætti í tengslum við skilnaðinn skiptust svör þeirra skýrt í tvo flokka. 

Annars vegar hefðu foreldrar almennt viljað fá upplýsingar og ráðgjöf varðandi 

meðlag og framfærslumál, búsetumál og lagalega stöðu og rétt barns og foreldra hjá 

sýslumanni og lögfræðingi. Einnig hefðu þeir viljað fá slíkar upplýsingar og ráðgjöf 

hjá félagsráðgjafa. Almennar upplýsingar og upplýsingar og ráðgjöf varðandi 

samvinnu, samskipti og umgengni og samskipti við tengdaforeldra hefðu foreldrar 

almennt viljað fá frá félagsráðgjafa og sálfræðingi en jafnframt hjá sýslumanni. 

Ef bornar eru saman niðurstöður varðandi ráðgjöf sem foreldrar fengu annars 

vegar og ráðgjöf sem foreldrar hefðu viljað fá hins vegar má sjá að almennt hefur 

skilnaðarráðgjöf fengist hjá sýslumanni en vilji er fyrir að fá ráðgjöf í meira mæli hjá 

félagsráðgjöfum og sálfræðingum. Sérstaklega varðandi atriði sem snúa að 

samskiptum og samvinnu. Einnig fékk stór hluti foreldra ekki ráðgjöf varðandi þá 

þætti sem spurt var um, í flestum tilfellum um og yfir 30% foreldra. Hlutfall þeirra 

foreldra sem töldu sig ekki hafa þurft ráðgjöf varðandi þessa þætti voru yfirleitt á 

milli 15% og 20%. Sést því að nokkur hluti foreldra sem telur sig hafa verið í þörf fyrir 

upplýsingar og ráðgjöf í tengslum við skilnað hefur ekki fengið skilnaðarráðgjöf. 

5.3 Ályktanir og tillögur  

Miðað við að um helmingur foreldra sótti ráðgjöf í tengslum við skilnað en um 80-

85% foreldranna töldu sig hafa verið í þörf fyrir upplýsingar og ráðgjöf um þau atriði 

sem spurt var um í rannsókninni má draga þá ályktun að þörf sé á að stokka upp í 

þeirri skilnaðarráðgjöf sem foreldrum stendur til boða á Íslandi.  

 Þegar kemur að þróun löggjafar lítum við oft til Norðurlandanna eftir 

fyrirmyndum og er það mitt álit að vænlegast væri að gera það einnig í þessum 

efnum. Á Norðurlöndunum, og þá sérstaklega í Danmörku, er boðið upp á fjölþætta 

skilnaðarráðgjöf sem kemur til móts við ólíkar þarfir skilnaðarforeldra og barna 

þeirra. Meðal þess sem myndi gagnast skilnaðarforeldrum og börnum þeirra einkar 

vel eru samvinnuviðtöl, svipað leiðbeiningafundunum sem foreldrar í deilu eru 

skyldaðir til að sækja í Danmörku og valfrjálsum samvinnusamtölum í Svíþjóð. Þá eru 

foreldrar upplýstir um inntak forsjár, mikilvægi samvinnu og áhrif deilna á börn. Með 

því að skylda alla foreldra sem sækja um skilnað í ráðgjöf, í stað þess að skylda 

eingöngu foreldra sem eru í formlegri deilu, er hægt að auka þekkingu í samfélaginu 

á mikilvægi foreldrasamvinnu og sameiginlegri ábyrgð á uppeldi barna.  

Niðurstöður rannsóknarinnar sýna að þeir foreldrar sem eiga í deilum eru 

sjaldnar í samskiptum sín á milli, eru oftar áhugalitlir um að sækja skilnaðarráðgjöf 

og telja sig í meira mæli ekki fá nægilega aðstoð til að koma á góðu fyrirkomulagi 

vegna barnanna. Þessar niðurstöður hlýtur að verða að líta alvarlegum augum þar 

sem fjöldi rannsókna hefur sýnt fram á neikvæð áhrif skilnaða á börn og þá 

sérstaklega ef deilur ríkja á milli foreldra (Emery o.fl., 2005; Hydén og Hydén, 2002; 

Moxnes, 2003; Sigrún Júlíusdóttir o.fl., 2008; Sigrún Júlíusdóttir og Nanna K. 

Sigurðardóttir, 2000). Hér sést hve mikilvægt það er að öllum skilnaðarforeldrum sé 

gert skylt að fara í ráðgjöf því þá er hægt að ná til þess hóps sem annars velur að fara 

ekki í ráðgjöf þrátt fyrir að þörf sé á því. Til að aðstoða foreldra sem eiga í hörðum 

deilum sín á milli er mikilvægt að þeim standi til boða ráðgjöf sem miðar að því að 

vinna úr óuppgerðum tilfinningum, leysa úr ágreiningi þeirra á milli, efla foreldra-

samvinnu og aðstoða þá við að komast að sameiginlegri niðurstöðu um skipan mála 

og þar með draga úr skaðsemi skilnaðarins á börn þeirra. Hægt væri að koma til 

móts við þarfir þessa hóps með því að hrinda í framkvæmd hugmynd um samfellt 

þjónusturóf skilnaðarráðgjafar sem meðal annars felur í sér sáttamiðlun og 

ágreiningsúrlausn, sem myndi henta þessum hópi vel. 

Að lokum má benda á nauðsyn þess að virkja fagstétt félagsráðgjafa og opna 

augu þeirra fyrir þeim styrkleikum sem þeir búa yfir og geta nýst skilnaðarforeldrum 

og börnum þeirra. Eftirspurn er eftir þjónustu þeirra og fagþekkingu þegar kemur að 

skilnaðarráðgjöf. Samkvæmt lögum um félagsþjónustu sveitarfélaga er félagsleg 

ráðgjöf í skilnaðarmálum, og þar með talin aðstoð í umgengnis- og forsjármálum, 

meðal þeirra sérfræðiverkefna sem félagsráðgjöfum er ætlað að sinna. Á 

Norðurlöndunum starfa félagsráðgjafar í miklum mæli við skilnaðarráðgjöf og í 

Svíþjóð sjá nær eingöngu félagsráðgjafar um skilnaðarráðgjöf og fer hún að mestu 

leyti fram hjá félagsþjónustu sveitarfélaga (Carlson, 2011). Íslenskir félagsráðgjafar 

ættu að taka nágranna sína sér til fyrirmyndar og beita sér í meira mæli í 

skilnaðarráðgjöf. 

5.4 Lokaorð 

Hér verður rannsóknarspurningunum svarað og tilgátan sem sett var fram í upphafi 

verður annaðhvort staðfest eða ekki. Að lokum verða veikleikar og styrkleikar 

rannsóknarinnar settir fram sem og tillaga um frekari rannsóknir. 

Fyrri rannsóknarspurningin var: Hver er reynsla og viðhorf fráskilinna foreldra 

til ráðgjafar? Um helmingur þátttakenda fór í skilnaðarráðgjöf fyrir eða við 

skilnaðarákvörðun. Flestir fengu upplýsingar og ráðgjöf um þau atriði sem spurt var 

um hjá sýslumanni en einnig fékk stór hluti ekki ráðgjöf um atriðin. Nær helmingur 

þátttakenda voru hlutlausir í garð þeirrar ráðgjafar sem þeir sóttu hjá fagaðila og um 

38% voru sáttir. Sérstaklega átti það við um ráðgjöf hjá sálfræðingi. Þeir sem áttu í 

deilum í tengslum við skilnað töldu sig í meira mæli ekki hafa fengið nægilega aðstoð 

til að koma á góðu fyrirkomulagi fyrir börn sín miðað við þá sem áttu í litlum eða 

engum deilum. Flestir fengu ráðgjöf og upplýsingar hjá sýslumanni en að flestra mati 

á skilnaðarráðgjöf að fara fram hjá fagfólki á stofu og hjá félagsþjónustu 

sveitarfélaga. 

Seinni rannsóknarspurningin hljóðaði svo: Hver er þörf skilnaðarforeldra fyrir 

ráðgjöf? Þátttakendur vildu almennt hafa fengið meiri ráðgjöf en þeir fengu í raun, 

þeir vilja ráðgjöf um fleiri atriði en fengust og um viss atriði í meira mæli hjá 

félagsráðgjöfum og sálfræðingum. Miðað við algengi deilna milli foreldra í tengslum 

við skilnað má sjá almenna þörf fyrir ráðgjöf í þágu barna.  

 Í upphafi var þessi tilgáta sett fram: Ráðgjöf til skilnaðarforeldra er ábótavant 

og þörf er á að frekari ráðgjöf standi þeim til boða. Út frá svörum við rannsóknar-

spurningunum er tilgátan staðfest. Skilnaðarráðgjöf til foreldranna sem um ræðir i 

rannsókninni hefði þurft að vera meiri og fjölbreyttari en hún var, til að koma til 

móts við þann ólíka og margbreytilega hóp sem skilnaðarforeldrar samanstanda af. 

Einnig er þörf á að ráðgjöfin sé þverfaglegri en áður og að félagsráðgjafar og 

sálfræðingar sinni henni í meira mæli.  

 Nú verður litið til veikleika og styrkleika rannsóknarinnar en meðal veikleika 

má nefna að úrtakið var ekki valið eftir tilviljun heldur hentugleika og er því ekki jafn 

möguleiki fyrir alla í þýðinu að lenda í úrtakinu. Ekki voru allir í þýði með númer sitt á 

skrá hjá ja.is og ekki er víst að fráskilið fólk sem er með símanúmer sitt á skrá 

endurspegli alla þá sem gengu frá lögskilnaði árið 2009. Jafnframt var einungis hægt 

að hringja á dagvinnutíma og því náðist ekki í stóran hluta þeirra sem eingöngu 

höfðu heimanúmer á skrá. Meðal annars vegna þessa fékkst samband við lítinn hluta 

úrtaks og er svarshlutfall því lágt. Einnig má telja til veikleika að þátttakendur fengust 

eingöngu úr gagnagrunni eins sýslumannsembættis á landinu. Niðurstöðurnar miða 

eingöngu við það embætti og því ekki hægt að alhæfa um niðurstöðurnar yfir á 

önnur sveitarfélög. 

 Þó að raunverulegt svarshlutfall hafi verið lágt samþykktu langflestir þeirra 

sem náðist í þátttöku í rannsókninni og telst það til styrkleika. Vandað var til verka 

þegar leitað var eftir samþykki þeirra aðila sem náðist í úr úrtakinu og var lágt 

hlutfall sem neitaði þátttöku. Einnig telst til styrkleika, þó að gögnin hafi einungis 

komið úr einu sýslumannsembætti, að það stærsta hafi orðið fyrir valinu og því sé 

þýði rannsóknarinnar eins stórt og hægt er miðað við gefnar forsendur. 

 Athyglisvert væri að sjá sambærilega rannsókn sem næði til allra 

skilnaðarforeldra á landinu til að sjá hver reynsla, viðhorf og þörf foreldra fyrir 

skilnaðarráðgjöf er almennt á Íslandi. Myndi þess slags rannsókn gefa betri mynd af 

almennri stöðu skilnaðarráðgjafar á landinu, hvort það sé mismunur milli sýslu-

mannsembætta og í hverju sá munur felst. 

Fylgiskjal 1: Leyfi frá sýslumanninum í Reykjavík 

Fylgiskjal 2: Kynningarbréf 

 

 Um leið og þér er þakkað samþykki í símtali til að svara meðfylgjandi 

spurningalista viljum við ítreka eftirfarandi upplýsingar. Rannsóknin sem hér um 

ræðir er unnin sem hluti af meistaraverkefni Írisar Daggar Lárusardóttur, nema í MA 

námi til starfsréttinda í félagsráðgjöf við Háskóla Íslands. Rannsóknin hefur það 

markmið að afla upplýsinga um ráðgjöf í tengslum við skilnað foreldra í þeim tilgangi 

að kortleggja þörf viðkomandi hóps fyrir ráðgjöf. Til að ná þessu markmiði hefur 

verið haft samband við alla foreldra sem gengu frá lögskilnaði eða sambúðarslitum 

hjá Sýslumanninum í Reykjavík árið 2009 og þeir sem gáfu samþykki sitt fá 

meðfylgjandi spurningarlista í tölvupósti. 

Rannsóknin er framhald á fyrri skilnaðarrannsóknum Sigrúnar Júlíusdóttir, 

prófessors í félagsráðgjöf við Háskóla Íslands. Rannsóknin er unnin í samstarfi við 

hana og er hún jafnframt ábyrgðarmaður rannsóknarinnar. Einnig er rannsóknin 

unnin í samstarfi við Eyrúnu Guðmundsóttur, deildarstjóra sifja- og skiptadeildar hjá 

Sýslumanninum í Reykjavík. 

Um leið og þér er þakkað framlag þitt til rannsóknarinnar með úfyllingu 

spurningalistans, sem tekur um 5-7 mínútur, bendum við á að ekki er skylt að svara 

spurningum sem þér af einhverjum ástæðum ekki fellur að svara. Einnig viljum við 

upplýsa um að fyllsta trúnaðar er gætt og nafnleynd er tryggð með því að nöfnum á 

listanum er gefið númer, og honum er eytt þegar svör hafa borist og úrvinnsla hefst. 

Meðal annars þess vegna þarf að senda ítrekunarbeiðni um svörun á allan hópinn. Í 

úrvinnslu gagnanna koma engin nöfn eða persónuauðkenni fram. 

Hafir þú einhverjar spurningar eða athugasemdir sem þú vilt koma á framfæri 

fyrir eða eftir útfyllingu listans er þér velkomið að hafa samband við undirritaða eða 

ábyrgðarmann, Sigrúnu Júlíusdóttur prófesssor í síma 525 4505/ 891 7638 eða í 

tölupósti sigjul@hi.is 

Með bestu þökk fyrir framlag þitt,  

Íris Dögg Lárusdóttir 

Sími: 895 9853 / idl1@hi.is 

mailto:idl1@hi.is

Fylgiskjal 3: Spurningarlisti 

 

Bakgrunnsupplýsingar 

1. Hvert er kyn þitt? 

 Kvenkyn   Karlkyn 

2. Hver er aldur þinn? 

Veldu eitt af eftirfarandi svörum  

 29 ára eða yngri 

 30-39 ára 

 40-49 ára 

 50 ára og eldri 

3. Hver er menntun þín? 

Veldu eitt af eftirfarandi svörum 

 Grunnskóli eða minna 

 Starfsmenntun (t.d. frá tækniskóli, iðnskóla eða verkmenntaskóla) 

 Stúdentspróf  

 Háskólapróf 

4. Hver er hjúskaparstaða þín? 

Veldu eitt af eftirfarandi svörum 

 Einhleyp(ur) 

 Fast samband án sambúðar 

 Í sambúð 

 Gift(ur) 

5. Hver var fjöldi sameiginlegra barna ykkar við skilnað? 

Veldu eitt af eftirfarandi svörum 

 Eitt barn 

 Tvö börn 

 Þrjú börn 

 Fjögur börn eða fleiri 

6. Hver var aldur barna ykkar við skilnað? 

Aðeins tölur mega fara í þessa reiti 

Barn 1  

Barn 2  

Barn 3  

Barn 4  

Barn 5  

 

Fyrirkomulag skilnaðar 

Í þessum hluta eru spurningar um fyrirkomulag skilnaðar, forsjár og umgengni 

7. Hvert var fyrirkomulag skilnaðar ykkar? 

Veldu eitt af eftirfarandi svörum 

 Sambúðarslit  

 Lögskilnaður 

Forsjá 

8. Hvernig er forsjá sameiginlegra barna ykkar hagað í dag?  

Veldu eitt af eftirfarandi svörum 

 Við förum sameiginlega með forsjá  

 Ég fer ein(n) með forsjá 

 Ég og núverandi maki förum saman með forsjá 

 Ég fer ekki með forsjá  

 Annað: ______________________ 

9. Var barnið/börnin með í ráðum þegar ákvörðun um forsjá var tekin? 

 Já   Nei 

10. Hversu vel eða illa heldur þú að núverandi skipan forsjár henti 

barninu/börnunum? 

Veldu eitt af eftirfarandi svörum 

 Mjög vel 

 Nokkuð vel 

 Hvorki vel né illa 

 Nokkuð illa 

 Mjög illa 

 Annað: _____________________ 

11. Myndir þú vilja breyta forsjárfyrirkomulagi? 

Veldu eitt af eftirfarandi svörum 

 Ég er sátt(ur), vil engu breytu 

 Ég myndi vilja að forsjáin yrði sameiginleg 

 Ég myndi vilja vera ein(n) með forsjána 

 Ég myndi vilja að hitt foreldrið væri eitt með forsjána 

Umgengni 

12. Hvert er fyrirkomulag umgengni barns/barna við foreldrið sem það á ekki 

lögheimili hjá? 

Veldu eitt af eftirfarandi svörum 

 7 dagar af hverjum 14 

 Framlengd önnur hver helgi (t.d. frá fimmtudegi til mánudags) 

 Önnur hver helgi (t.d. frá föstudegi til sunnudags) 

 Minna en önnur hver helgi 

 Engin umgengni 

 Annað: _______________________ 

13. Hvernig var umgengni barns/barna ákvarðað? 

Veldu eitt af eftirfarandi svörum 

 Með samkomulagi foreldra, án aðstoðar fagaðila 

 Með samkomulagi foreldra, með aðstoð fagaðila 

 Með úrskurði sýslumanns 

 Með dómssátt 

 Með dómi dómstóla 

 Annað:__________________________ 

14. Var barnið/börnin með í ráðum þegar ákvörðun um umgengni var tekin? 

 Já    Nei 

15. Hve sátt(ur) eða ósátt(ur) ert þú með núverandi fyrirkomulag umgengni? 

Veldu eitt af eftirfarandi svörum 

 Mjög sátt(ur)  

 Frekar sátt(ur) 

 Hlutlaus 

 Frekar ósátt(ur) 

 Mjög ósátt(ur) 

16. Hversu vel eða illa heldur þú að núverandi fyrirkomulag um umgengni henti 

barninu/börnunum? 

 Mjög vel 

 Nokkuð vel 

 Hvorki vel né illa 

 Nokkuð illa 

 Mjög illa 

 Annað: ________________________ 

Samskipti og samvinna 

Í þessum hluta er spurt að samskiptum og samvinnu með fyrrverandi maka þínum 

17. Hversu oft ertu í samskiptum við fyrrverandi maka þinn vegna barnsins að 

jafnaði? 

Veldu eitt af eftirfarandi svörum 

 Aldrei 

 Sjaldnar en einu sinni í mánuði 

 Um það bil einu sinni í mánuði 

 Nokkrum sinnum í mánuði 

 Um það bil einu sinni í viku 

 Nokkrum sinnum í viku 

 Á hverjum degi 

18. Hversu vel eða illa gengur samvinna milli ykkar sem foreldrar að þínu mati?  

Veldu eitt af eftirfarandi svörum 

 Mjög vel 

 Frekar vel 

 Hvorki vel né illa 

 Frekar illa 

 Mjög illa  

19. Hversu miklar eða litlar deilur ríktu milli ykkar í tengslum við skilnaðinn? 

Veldu eitt af eftirfarandi svörum 

 Mjög miklar deilur 

 Nokkuð miklar deilur 

 Nokkuð litlar deilur 

 Mjög litlar deilur 

 Engar deilur 

20. Hversu miklar eða litlar deilur ríkja á milli ykkar í dag? 

Veldu eitt af eftirfarandi svörum 

 Mjög miklar deilur 

 Nokkuð miklar deilur 

 Nokkuð litlar deilur 

 Mjög litlar deilur 

 Engar deilur 

21. Eruð þið sammála eða ósammála um eftirfarandi atriði? 

Merkið við hvert atriði. 

 Mjög 

sammála 

Nokkuð 

sammála 

Nokkuð 

ósammála 

Mjög 

ósammála 

Veit 

ekki 

Forsjárfyrirkomulag      

Umgengnisfyrirkomulag      

Lögheimili barns/barna      

Foreldraábyrgð      

Samvinna      

Fjárhagur      

Það sem barninu er fyrir 

bestu 

     

Samskipti við fyrrverandi 

tengdafjölskyldu 

     

 

Ráðgjöf 

Í þessum hluta eru spurningar sem snúa að ráðgjöf í tengslum við skilnað 

22. Fóruð þið í skilnaðarráðgjöf fyrir/við skilnaðarákvörðun? 

Ef svarið er nei, ferðu næst á spurningu nr. 24. 

Merktu við allt sem við á 

 Já, til prests 

 Já, til sálfræðings 

 Já, til félagsráðgjafa 

 Nei, hvorugt okkar þótti þörf á því 

 Nei, annað eða bæði okkar vildi ekki fara 

 Nei, við vissum ekki að það stæði til boða 

 Annað: _________________________ 
Með skilnaðarráðgjöf er átt við ráðgjöf hlutlauss fagaðila sem vinnur að því að aðstoða foreldra 

við að haga málum á þann hátt sem telst bestur fyrir barnið. 

23. Hversu sátt(ur) eða ósátt(ur) varstu með skilnaðarráðgjöfina? 

Veldu eitt af eftirfarandi svörum 

 Mjög sátt(ur)  

 Frekar sátt(ur) 

 Hlutlaus 

 Frekar ósátt(ur) 

 Mjög ósátt(ur) 

24. Frá hverjum fékkstu eftirfarandi upplýsingar eða ráðgjöf í tengslum við 

skilnaðinn? 

a) Almennar upplýsingar 

Merktu við allt sem við á 

 Sýslumanni 

 Lögfræðingi 

 Félagsráðgjafa 

 Sálfræðingi 

 Presti 

 Á ekki við, fékk ekki þess háttar upplýsingar/ráðgjöf 

 Annað: ____________________ 

b) Um samskipti og umgengni varðandi barnið/börnin 

Merktu við allt sem við á 

 Sýslumanni 

 Lögfræðingi 

 Félagsráðgjafa 

 Sálfræðingi 

 Presti 

 Á ekki við, fékk ekki þess háttar upplýsingar/ráðgjöf 

 Annað: ____________________ 

c) Um meðlag og framfærslumál 

Merktu við allt sem við á 

 Sýslumanni 

 Lögfræðingi 

 Félagsráðgjafa 

 Sálfræðingi 

 Presti 

 Á ekki við, fékk ekki þess háttar upplýsingar/ráðgjöf 

 Annað: ____________________ 

d) Um búsetumál barns og foreldra 

Merktu við allt sem við á 

 Sýslumanni 

 Lögfræðingi 

 Félagsráðgjafa 

 Sálfræðingi 

 Presti 

 Á ekki við, fékk ekki þess háttar upplýsingar/ráðgjöf 

 Annað: ____________________ 

e) Um lagalega stöðu og rétt barna 

Merktu við allt sem við á 

 Sýslumanni 

 Lögfræðingi 

 Félagsráðgjafa 

 Sálfræðingi 

 Presti 

 Á ekki við, fékk ekki þess háttar upplýsingar/ráðgjöf 

 Annað: ____________________ 

f) Um lagalega stöðu og rétt foreldra 

Merktu við allt sem við á 

 Sýslumanni 

 Lögfræðingi 

 Félagsráðgjafa 

 Sálfræðingi 

 Presti 

 Á ekki við, fékk ekki þess háttar upplýsingar/ráðgjöf 

 Annað: ____________________ 

g) Um skilnaðarákvörðun og tilfinningalega úrvinnslu 

Merktu við allt sem við á 

 Sýslumanni 

 Lögfræðingi 

 Félagsráðgjafa 

 Sálfræðingi 

 Presti 

 Á ekki við, fékk ekki þess háttar upplýsingar/ráðgjöf 

 Annað: ____________________ 

25. Telur þú þig hafa fengið þá aðstoð sem þurfti til að koma á góðu fyrirkomulagi 

fyrir barnið/börnin? 

 Já, öllu leyti 

 Já, að miklu leyti 

 Hlutlaus 

 Nei, að litlu leyti 

 Nei, að engu leyti 

 

26. Frá hverjum hefðir þú viljað fá upplýsingar eða ráðgjöf í tengslum við skilnaðinn? 

a) Almennar upplýsingar 

Merktu við allt sem við á 

 Sýslumanni 

 Lögfræðingi 

 Félagsráðgjafa 

 Sálfræðingi 

 Presti 

 Á ekki við, fékk ekki þess háttar upplýsingar/ráðgjöf 

 Annað: ____________________ 

b) Um samskipti og umgengni varðandi barnið 

Merktu við allt sem við á 

 Sýslumanni 

 Lögfræðingi 

 Félagsráðgjafa 

 Sálfræðingi 

 Presti 

 Á ekki við, fékk ekki þess háttar upplýsingar/ráðgjöf 

 Annað: ____________________ 

c) Um meðlag og framfærslumál 

Merktu við allt sem við á 

 Sýslumanni 

 Lögfræðingi 

 Félagsráðgjafa 

 Sálfræðingi 

 Presti 

 Á ekki við, fékk ekki þess háttar upplýsingar/ráðgjöf 

 Annað: ____________________ 

d) Um búsetumál barns og foreldra 

Merktu við allt sem við á 

 Sýslumanni 

 Lögfræðingi 

 Félagsráðgjafa 

 Sálfræðingi 

 Presti 

 Á ekki við, fékk ekki þess háttar upplýsingar/ráðgjöf 

 Annað: ____________________ 

e) Um lagalega stöðu og rétt barna 

Merktu við allt sem við á 

 Sýslumanni 

 Lögfræðingi 

 Félagsráðgjafa 

 Sálfræðingi 

 Presti 

 Á ekki við, fékk ekki þess háttar upplýsingar/ráðgjöf 

 Annað: ____________________ 

f) Um samvinnu foreldra 

Merktu við allt sem við á 

 Sýslumanni 

 Lögfræðingi 

 Félagsráðgjafa 

 Sálfræðingi 

 Presti 

 Á ekki við, fékk ekki þess háttar upplýsingar/ráðgjöf 

 Annað: ____________________ 

g) Um lagalega stöðu og rétt foreldris 

Merktu við allt sem við á 

 Sýslumanni 

 Lögfræðingi 

 Félagsráðgjafa 

 Sálfræðingi 

 Presti 

 Á ekki við, fékk ekki þess háttar upplýsingar/ráðgjöf 

 Annað: ____________________ 

h) Um skilnaðarákvörðun og tilfinningalega úrvinnslu 

Merktu við allt sem við á 

 Sýslumanni 

 Lögfræðingi 

 Félagsráðgjafa 

 Sálfræðingi 

 Presti 

 Á ekki við, fékk ekki þess háttar upplýsingar/ráðgjöf 

 Annað: ____________________ 

27. Á hvaða tímabili telur þú að ráðgjöf vegna skilnaðar skipti mestu máli almennt? 

Veldu eitt af eftirfarandi svörum 

 Fyrir framkvæmd skilnaðar 

 Við framkvæmd skilnaðar 

 Þegar frá líður 

 Annað: _____________________ 

 

28. Hvar, að þínu mati, á skilnaðarráðgjöf að fara fram? 

 Hjá opinberri félagsþjónustu 

 Hjá heilsugæslustöð 

 Hjá sýslumanni 

 Hjá fagfólki á stofu 

 Annars staðar: _____________________ 

      

 


